
        
            
                
            
        

    
	ТОРМЕС ГОЛЫН ЛАСАРИЛЬОГИЙН АМЬДРАЛ

	 

	(Түүний амжилт ба золгүй явдлууд)

	 

	“УЛСЫН ХЭВЛЭЛИЙН ГАЗАР” Улаанбаатар хотноо 1958 онд эрхлэн хэвлүүлсэн эхээс

	 

	“Цагаан бамбарууш” хэвлэлийн газар 2016 онд цахим хэлбэрт хөрвүүлэв.

ӨМНӨХ ӨГҮҮЛЭЛ

	 

	Дөрвөн зуун жилийн өмнө 1554 онд Испанийн Бургас хотод «Тормесийн Ласарильогийн амьдрал» гэдэг тууж гарчээ.

	Энэ тууж хэвлэгдэн гарсан анхныхаа өдрөөс эхлээд Испанид хамгийн сонирхолтой номын нэг болсон юм. Гэвч энэ туужийг хэн бичсэн нь мэдэгдээгүй бөгөөд учир нь зохиолч өөрийн нэрийг гаргаагүй юм санжээ.

	Энэ туужид Испанийн жирийн хүмүүс хэчнээн хүнд амьдардгийг чин үнэнээр нь бичсэн тул зохиогч нь хавчлага, мөрдлөгөөс айсан бололтой.

	Эрдэмтэн мэргэдээс чухам хэн энэ «Ласарильог» зохиосон болохыг олох гэж олон жилийн турш оролджээ.

	Зарим нь энэ туужийг тэр үеийн нэрт шүлэгч Диегоде-Мендос зохиосон байх гэж тааварлажээ. Гэтэл шүлэг ба шинжлэх ухааны зохиолоо сурвалжтан нар болоод Испани ордныхонд зориулж үргэлжилсэн үгийн зохиол бичдэг Диегоде-Мендос хоёрхон мөр ч гэсэн латин цитат оруулахгүйгээр бичимгүй сэн гэлцдэг байж.

	Зарим нэг нь ариун Иеронимын одонт ширээт лам Хуан де Ортега «Ласарильогийн амьдрал»-ыг зохиосон байлгүй гэж боддог байжээ.

	Бас нэг хүн, Хуан де Ортегийн тусгай өрөөнөөс энэ номын цоохор нь олдсон юм гэж батлан хэлдэг байж гэнэ. Үгүй, ийм таавар ч төдий л үнэнтэй бус. Ширээт лам хүн өөрийн зиндааныхныг тийм зоригтойгоор шоолон бичиж арай ч чадамгүй юм гэх мэтээр зохиогчийн нэрийн тухай маргалдаан бүтэн зуун жил явагджээ. Үүний зэрэгцээгээр энэ номыг олон удаа засвар нэмэлт оруулж хэвлэсээр байжээ.

	Энэ тууж гараад далан жил өнгөрсөн хойно шүлэгч Де Луна энэ туужид нэлээд томоохон хоёрдугаар бүлэг нэмж бичжээ. Гэвч нэгдүгээр бүлэг «Ласарильо»-г зохиогчийн нэр аанай л мэдэгдсэнгүй хэвээр өнгөрчээ. Энэ нь ерөөс зохиолч биш ямар нэг тэнэмэл оюутан, ардын дотор явж гуйлгачин, тэнүүлчин, ов мэхтэй зарц нар харамч эздийн тухай үлгэр домгийг цуглуулан бичсэн байж ч магадгүй юм.

	Ласарильогийн тэнэж явсан үед Испани орон өөрийн эрх чөлөөний төлөө шаргуу тэмцэж ширүүн дайн дажин хийж байсан цаг бүлгээ.

	Манай энэ үед Испанийн өнгөрсөн үеийн түүх, утга зохиолыг судлах явдал нь уншигч бидэнд их сонирхолтой байгаа юм.

	Энэ ном нь Испанийн өнгөрсөн үеийн тухай бага сага зүйлийг мэдэж авах явдалд уншигч та бүхэнд тус болох байх гэж бид найдаж байна.

	
НЭГДҮГЭЭР ХЭСЭГ

	 

	Ласарильо сохрын газарчаар хэрхэн яаж зарцлагдав?

	 

	Намайг Ласаро гэдэг юм. Ласарильо буюу бас Тормесийн Ласарильо ч гэдэг билээ. Учир нь би, Саламанк хотоос хол бус оршдог Тормес гэдэг голд төрсөн тул ийнхүү нэрлэжээ.

	Эцэг минь олон жилийн өмнө Мавар нартай байлдахаар аялан яваад тэр чигтээ эргэж ирээгүй билээ. Би есөн настайдаа өнчин хоцров.

	Эх минь бэлэвсэрч буудлын газар хөлсний ажилд оров. Би дүүгийнхээ хамт эхтэйгээ гурвуул боллоо. Миний дүү дөнгөж хөлд орж байсан учраас надаас өөр ээжид тус болох хүнгүй тул би зорчигчдод архи, лаа зэрэг юу тушаасан болгоныг нь авчирч өгөхөөр гүйдэг байв. 

	Нэг өдөр манай буудлын газарт нэг сохор өвгөн ирэв. Тэр өвгөн, сүм дуган суваргуудаар хэсэж уншлага хийгчдийн л нэг байсан аж. Өвгөн намайг домбонд ус авчруулахаар явууллаа. Тэгээд би тэр өвгөнд өөрийн хөнгөн шаламгай байдлаараа таалагдаж, тэр өвгөн миний эхээс намайг өөртөө газарчаар өгөхийг гуйжээ. Ээж зөвшөөрч хүүг минь халамжлан авч яваарай гэж сохроос гуйж:

	— Миний Ласарильог бүү гомдоогоорой! Өнчин өрөөсөн юм шүү гэж ээж минь хэлэв.

	— Би танай хүүхдийг зарц шиг биш, хүүхэд шигээ санаж авч явна, санаа зоволтгүй, би заяа нь гомдоохгүй гэж сохор ам өчгөө өгөв. Ласаро би ийнхүү сохрын газарч болж, бид хоёр бадар барих урт аян замдаа орох боллоо.

	Бид хоёр Саламанкад удаан суусангүй, өвгөн, эндхийн хүмүүс нойтон халбагатай, юм амсуулдаггүй их харамч улс байгаа юм. Өөр газар очиж олз хайх цаг болсон хэмээн чихнээс хонх уяад амраахаа байлаа.

	Би төрсөн хотоо орхиж явахынхаа өмнө ээждээ салах ёс гүйцэтгэхээр гэртээ очиж явах болсон учраа өчив. Хоёулаа их л уйлав. Ээж маань над захиж:

	— Хүү минь хоёулаа дахиж уулзахгүй байж магадгүй шүү. Миний хүү эзэндээ үнэнч зүтгэж хайрлагдаж яваарай. Би чамайг хөлийг чинь дөрөөнд гарыг чинь ганзаганд хүргэж сайн хүн түшүүлж өглөө. Тэгээд одоо чи өөрөө өөрийгөө мэдэх цаг болсон шүү гэв. Ээжээсээ ийм үг дуулж саллаа. Эзэн дээрээ хүрээд ирсэн чинь эзэн маань алс явахаар завдан байв. Бид хоёр хотоос гарч удалгүй голын нэг гүүр дээр хүрэлцэн ирлээ. Саламанк хотын энэ гүүр дээр чулуугаар хийсэн нэг бухын дүрс бүхий баримал байлаа.

	— Ласаро чи намайг тэр бухын дэргэд аваач. Тэгээд энэ бухад чихээ ойртуулж дотор нь ямар чимээ гарч байгааг чагна гэж мань сохор хэлэв. Би өөрийн гэнэн томоогүйн харгаагаар эзнийхээ үгийг үнэмшээд чихээ бухад дөнгөж хүргэмэгц сохор бүх чадлаараа нүднээс минь гал бутартал тэр чулуу руу духаар минь мөргүүлж орхиод баяр хөөр болон:

	— Тэнэг минь сохор хүний зарц гэдэг чинь чөтгөрөөс хашир зальтай байх хэрэгтэй гэдгийг мэд гэж хэлэв. Миний үйл явдал иймэрхүү янзаар эхлэв. Түүнээс хойш гурван өдөр толгой минь их өвдөж билээ. Гэвч тэр бух өнчин муу Ласарильо миний хүүхэд гэнэн занг дор нь эдгээсэн биз. «Сохрын зөв, алмайралгүй хоёр мэлмийгээ сөхөж явах хэрэгтэй. Өнчин намайг хэн ч өмөөрөхгүй учраас гэнэдэхгүй байх ёстой» гэж би дотроо бодлоо.

	Бид хоёр цааш аялж эзэн минь над хэдэн өдөр турш гуйланч тэнүүлчдийн хоорондоо ярилцдаг тусгай этгээд хэл зааж өгөв. Би цөмийг нь их түргэн гэгч цээжлэхэд эзэн минь миний ой ухаантайд бахархаж:

	— Ласаро би чамд алт мөнгө өгч чадахгүй авч амьдралд чинь хэрэг болох их юм чамд сургаж өгнө хэмээн батлан өгүүлэв.

	Үнэндээ ч энэ сохор хэдийгээр нарт ертөнцийг хардаггүй байсан боловч намайг сэнхрүүлж өгсөн юм. Хорвоо ертөнц тогтсоноос аваад одоо хүртэл миний сохор шиг овжин зальтай хүн энэ дэлхий дээр байгаагүй биз. Энэ нь өөрийнхөө үйл хэрэгт ёстой бүргэд байсан юм аа. Сохор зуу гаруй уншлагыг цээжээрээ мэддэг байв. Тэгээд яаж уншдаг гэж санана... Түүний намуун жингэнэсэн дуу нь дацан сүм дүүрэн хангинадаг сан!

	Мань өвгөн бусад сохруудын адил ам хамраа ярвайж хөмсгөө атируулдаггүй бөгөөд сүм дуганд ормогцоо царай нь тогтуухан төв байдалтай, цог жавхаатай болж их л хийморьтой болдог байв.

	Сохор маань хүнийг мунхруулж мөнгө авах мянга түмэн арга мэддэгээс гадна бас шүдний өвчин, унадаг өвчин, гэдэсний өвчнүүдийг эдгээдэг янз бүрийн аргатай аж. Тийм өвчин тохиолдвол:

	— Ноёд оо! «хулганан цэцэг» гэдэг ногоог шөнө дундад чанаад дээр нь нил цэцгийн үндсийг нэмж хийгээд ариун дагинад сүжиглэн залбирч байгаад энэ эмээс хоёр халбага хүртэх хэрэгтэй, тэгвэл өвчин чинь өргөс авсан юм шиг арилна! гэж сохор маань намуу дуугаар айлддаг байв. Хүмүүс ялангуяа эмэгтэйчүүд сохрыг их л бишрэн бөөгнөрч түүнд элдэв юм өгцгөөнө, өвгөн ч энэ хайр хишгээр нь амь зууна. Миний сохор бусад зуун сохрын жилд олох олзыг ганц сард олдог байв.

	Гэвч түүний харамчийг нь яана! Би энэ насандаа түүн шиг харамч хүн ер үзээгүй юм. Хоол унд өгөхгүй өлсөж зовоох нь ч яамай, өөрөө нэг ч удаа цадталаа хоол иддэггүй нь бас бэрх сэн. Хэрэв би өөрөө өөрийгөө аргалдаггүй сэн бол аль хэдийн харангадаж үхэх байсан юм. 

	Сохор хэдий хашир авч би түүнээс дутуугүй зальтай байлаа. Тийм ч тулдаа би заримдаа эзнээсээ дутуугүй хооллочихдог байж билээ. 

	Өвгөн өөрийн олсон бүх юмаа тааран хүүдийд хийгээд хүүдийнийхээ аманд төмөр цагариг углаж цоожлоод биеэсээ салгалгүй авч явдаг сан. Сохор, хэнд ч итгэдэггүй бөгөөд хүүдийнээсээ талх, гахайн мах зэрэг бусад хүнсээ өөрөө л гардаж авна. Хэрчим хэлтэрхий болгон нь тооцоотой байдаг болохоор, дэлхий дээр хамгийн мэхт луйварчин ч түүнээс хумсын чинээ ч юм хулгайлах аргагүй байдаг юм. Өвгөн өглөөгүүр над талхны хоёр талын жижиг хатуу зах, жаахан сонгиныг бүтэн өдрийн хоол болгож өгдөг байлаа. Би түүний нь яах ийхийн завгүй залгичхаад дахин харахад өвгөн юу ч над хандуулалгүй хүүдийгээ цоожилж аваад хойш нь тавьчихдаг сан, тэхлээр нь би хүүдийний нь хажуу талын оёдлыг сэмхэн ханзалж дотроос нь талх, өөх, хиам, бяслаг зэрэг гартаа орсон болгоныг сэмхэн авч дараа нь дахин оёчихдог байлаа. Эхний үед иймэрхүү аргаар цадталаа иддэг байж билээ.

	Би хэдэн жижиг улаан мөнгө олж аваад түүнийгээ сүм дуганд орохдоо ямагт гартаа атгаж яваад арай чамай хэн нэгэн хүн миний сохорт уншлага хийхийг гуйж цагаан мөнгө өгөхөд нь цагаан мөнгийг нь зуураас нь шүүрч ам руугаа хийж орхиод өвгөнд өөрийн атгаж явсан улаан мөнгийг өгдөг арга сурав. Эзэн минь мөнгөө тэмтэрч үзээд уурлаж «Яасан чөтгөр вэ? Чи надтай явдаг болсноос хойш над дандаа улаан мөнгө л өгдөг боллоо. Урьд цагаан мөнгө тэр ч байтугай заримдаа Маравед ч өгдөг байсан юм? гэдэг сэн.

	Сохор, улаан мөнгөнд цагаан мөнгөнөөс хоёр дахин бага уншлага хийдэг байлаа. Сохор нэг өдөр «энэ хатагтайг зайлангуут хормойноос минь татаарай» гэж дөнгөж дуулдахуйц над шивнэв. Би түүнийг дөнгөж зайлахын нь хамт сохрын хормойноос татахад өвгөн уншлага уншихаа больж өөр хүнийг урилаа.

	Сүм дуганд ормогцоо «ачит дээдэс ноёд ариун тэнгэрийн дагинад!.. Есүс бурханд ариун хувилгаан Иеронимд... Ариун хувилгаан Магдалинад залбиран мөргөхийг соёрхоно уу?» гэх мэтээр сохор маань дуган дүүрэн орилдог байлаа.

	Өвгөн хоолоо идэхдээ ямагт домботой архи дэргэдээ тавьж сууна. Би, домботой архийг нь сэмхэн авч амаар нь ганц хоёр залгилж орхиод буцааж байранд нь бушуухан тавьдаг сан. Сохор маань бас л архиа түргэн хорогдож байгааг мэдчихээд биедээ домбоо ойртуулан тавиад бариулаас нь гараа салгахыг болив. Тэхээр нь би хөх тарианы урт гуурсыг домбоны нь ам руу шургуулж архинаас нь сордог боллоо. Домбоны ам руу сүрэл шургуулж миний архи сордог шиг, соронз ч төмрийг тэгж өөртөө татдаггүй биз ээ. Өвгөн муу санаатай тул сүүл сүүлдээ миний хийсэн мэхийг тааж домбоо хоёр хөлийнхөө завсар хавчаад амсрыг нь алгаараа таглаж аваад хоолоо яаралгүй тайван иддэг боллоо. Миний хорхой хүрч архи бодохоор л арааны шүлс гоождог болж билээ. Тэгээд би шинэ мэх бодож олов. Би домбоны нь хажуу талаар цоолж жижиг нүх гаргаад дээрээс нь лаваар шавлаа. Эзэнтэйгээ хоол идэхээр галын дэргэд суухдаа, би их даарсан байдал гаргаж, галд дулаацах гэж байгаа хүн болж сохрын хөлийн хавилдуу суугаад нөгөө наасан лав хайлахыг хүлээж байв. Лав ч удалгүй хайлахад амттай архи миний ам уруу нарийхан нүхээр цоргодож эхэлнэ. Би ингэж бүх архийг нь ёроолд нь хүртэл сорчхов. Мань сохор хоолоо идсэний дараагаар архиа уух гэж домбоо авахад, домбо нь хоосон байхад хэргийн учрыг үл ойлгон чөтгөр шуламд нь хүрч харааж хашхирч байснаа, архиа, домбоо болон хамтад нь намайг бас зүхэж гарлаа. Тэхээр нь би, 

	— Та хайрлаж өршөө, би гэм хийгээгүй шүү дээ! Та өөрийнхөө домбыг гараасаа нэг минут ч салгаагүй шүү дээ. Та өөрөө мэдэж байгаа биз хэмээн их л намуухан хэлэв. 

	Сохор маань домбоо гартаа хөрвүүлж энд тэнд нь самардаж байгаад миний цоолсон нүхийг олж орхив. Мань хашир юу ч хэлсэнгүй ганцхан намайг сургана даа! чамайг! гэж занав.

	Маргааш нь би үдийн хоолон дээр урьдахын адил сохрын хөлийн дэргэд сууж аваад нүдээ аньж байж амтат сархдыг сорж гарав. Гэтэл өвгөн, хүнд домбоо далайж байгаад нүүрэн дундуур минь тавьж орхижээ. Ай хөөрхий нөгөө амтат сархад минь шорвог сархад болж хувирав! Ийм аюул болно гэж санаагүй байсан өчүүхэн муу Ласаро миний дээрээс тэнгэр нурах мэт болов. Би ингэж цохиулснаас болж ухаан мэдрэл алдан унав. Домбоны хэлтэрхий нүүрийг минь урж, хоёр арааг минь цөм цохижээ. Одоо болтол би хоёр араа шүдгүй яваа юм.

	Ингэснээс нь хойш би хорт сохрыг үзэн ядах боллоо. Үнэндээ өвгөн, архиараа шарханд минь жин тавьж эмнэж байсан боловч, миний хор шарыг хүргэж тавлахгүйгээр эмнэсэн удаа нэг ч үгүй билээ.

	— Ласаро, чамайг архинаас болж өвчин олохоор тэр архиар чинь эмчилж байгаад чи гайхдаггүй биз дээ? хэмээн сохор, надаас асууна.

	Тэгж даажигнах явдал ч над амттай биш байлаа.

	Удалгүй шарх минь ч бага зэрэг эдгэрэв. Ер нь сохортой хамт удаан байж болохгүй гэдгийг би ойлгож их л бол нэг хоёр удаагийн зодооноор өвгөн, надаас үүрд хагацна. «Ямар ч гэсэн өвгөнөөс салсан дээр» гэж би бодоод боломжтой цагийг хүлээхээр шийдэв.

	Домбоны явдлаас хойш, сохортой амь зуухад над улам бэрхтэй боллоо. Заримдаа намайг ялимгүй юмнаас зодож, хайр найргүй чимхэж зулгаана.

	— Та энэ хүүхдийг юунд ингэж тарчилгана вэ? хэмээн өвгөнөөс үл таних харийн хүмүүс олонтоо асуухад, ай, үүнийг томоотой хүүхэд гэж бүү сана! Энэ чинь хэрэг түвэг тарихдаа яг л шуламс гэж мэдэх хэрэгтэй гэж сохор хэлээд тэр хүмүүст домбоны цоорхойн түүхийг ярьж гардаг сан. Тэр харь газрын хүмүүс, 

	— Пөөх, борвины нь баас арилаагүй нялх хүүхэд мөртөө яасан нүгэлтэй эд вэ гэж миний үйлдсэн балгийг гайхалцаж инээлдсэнээ, сургах л хэрэгтэй, сургах л хэрэгтэй! Тэгвэл танд буян болно шүү! гэлцэв.

	Сохор, намайг аль болохоор л сургана. Би тэр сургамжийг нь өвгөнд хямдгүй үнээр төлдөг байлаа. Би сохрыг зориуд аль чулуу шавар шавхай ихтэй хамгийн муу замаар хөтөлж явдаг байж билээ. Заримдаа тийм замаар явахад өөрт минь ч амаргүй байдаг сан. Би сохрыг чадах гэж байж заримдаа өөрийн нүднээсээ салахад ч амархан байдаг байлаа. Шаанд нь сохор, ар дагз руу минь нудрах юм уу эсвэл үснээс минь зулгаахад толгой түрүү минь далан булдруу болж, хагас үс минь сохрын гарт үлддэг байж билээ. Би замаа сайн мэдэхгүй байна шүү дээ? гэж ам өчгөө өгч өршөөл эрэн гуйвч тэр золиг миний үгийг яаж үнэмших вэ.

	Тэгээд ч миний анхны эзэн үнэндээ айхавтар хашир эд байсан юм. 

	Саламанкийн хавь орчмыг тойрч дууссаны дараа мань сохор, Толедо хотын зүг хандахаар шийдэв.

	Тэр газрын хүн ард баян боловч хүнд юм хайрлах дургүй юм шүү. Хамгийн өглөгч ядуугаас харамч баяны хишиг их гэдэг үг бий гэж сохор над зөвлөв. Тэгээд бид хоёр олз омог ихтэй газар эрж олохоор аян замдаа оров. Унд устай сайн зантай газарт овоо хэд хоноод л цай ч үгүй царай ч үгүй газар дөнгөж нэг толгой хоргодож шөнийн бор хоногийг өнгөрүүлээд л цааш явдаг байлаа. Альморос хэмээх нэртэй нэг тосгонд яг усан үзэм түүж байгаа үеэр нь бид хоёр хүрч очлоо. Нэг хүн миний сохорт усан үзмийн бүхэл бүтэн баглаа өгөв. Тэр баглаа нь хачин сайхан болсон тул эзний хүүдий дотор ормогц няцарч шүүс нь гоожиж эхэллээ.

	Шүүсийг нь гоожоод болохгүй болохоор сохор маань надтай усан үзмийнхээ учрыг нь олохоор шийдэж тарианы газрын зааг дээр суув. Өвгөн над:

	— Ласаро энэ удаа хоёул олзоо тэгш хувааж авъя, чи эхлээд усан үзмээс зулгааж ав. Дараа нь би авъя, тэгээд бас чи, тэгээд би авна. Харин ээлжлэн авахдаа нэг үзмээс илүү авч болохгүй шүү. Хэрэв намайг нэг удаа зулгаахдаа хоёрыг авбал тэр дор нь хэлээрэй! гэв.

	Тэгээд хоёулаа үзмээ авч эхэлтэл төдхөн нөгөө муу луйварчин сохор чинь хоёр хоёроор нь авч эхлэв. Би юу ч хэлсэнгүй, хариуд нь гурав гурваар нь, дараа нь дөрөв дөрвөөр нь авч байснаа тохиролцсон яриагаа өвгөн эхлээд өөрөө зөрчсөн юм газар арга байна уу гэж бодоод тоолохоо ч больж аль болохоор ам руугаа хийж гарлаа. Усан үзмээ идэж дууссаныхаа дараа миний сохор баахан бодлого болж идсэн үзмийнхээ мөчрийг нэг хэсэг эргүүлж байснаа, 

	— Ласаро чи намайгаа яаж ийгээд хуурч дөнгөжээ! Бурхан мэднэ гайгүй! Чи нэг авахдаа гурав гурваар нь авчээ гэв.

	— Үгүй, үгүй, та уучлаарай!.. яагаад та над муу юм санадаг юм бэ? гэхэд, 

	— Яагаад гэвэл намайг хоёроор нь авахаар чи дуугүй байж байгаад гурваар нь авсан байж таарна гэж сохор хэлэв. Сохор, үнэн хэлсэн болохоор, би түүнд юу ч хэлсэнгүй, зөвхөн л инээд минь хүрч байлаа. Би сохортой олон газраар хэрхэн тэнэж явсан тэр үеийн хөгтэй янз бүрийн сонин түүх намтрыг ярьж болох байна. Түүнээс зөвхөн ганцыг ярьж өгье. 

	Тэр үед бид хоёр Эскалонд (Ван Эскалоны хот) сууж байлаа. Нэг өдөр сохор, над хэсэг хиам өгч, шарж аль гэв. Би хиамыг нь авч шарж өгөхөөр шор модонд өлгөж галын дэргэд суув. Энэ нь нэг буудлын байшинд болсон хэрэг билээ. Удалгүй сохор түрийвчнээсээ цагаан мөнгө гаргаж, архинд гүйгээд ир! гэж тушаав Энэ завсар би хөл дороо нэг илжирхий манжин байхыг харав. Шөл рүү хийж болохгүй болохоор үүнийг зориуд шалан дээр хаясан бололтой байв. Энэ өрөөнд эзэн бид хоёроос өөр хэн ч байгаагүй билээ. Тэр золигийн хиамны сайхан үнэртэхийг хэлэх үү, хорхой минь хүрээд тэсэж чадсангүй, сохрын түрийвчнээс мөнгө авч байх зуур хиамыг шорноос сугалж аваад оронд нь өнөө илжирхий манжинг хатгаж орхив.

	Намайг явмагц эзэн өөрөө шор модоо авч нөгөө илжирсэн манжингаа болгоомжтой бөгөөд хичээнгүйгээр баруун зүүн тийш нь эргүүлэн галд шарж гарлаа. Хэн ч хоёрдугаар хоол хийхгүй юмыг өвгөн өөртөө нэгдүгээр хоол хийх гэж байгааг хараад инээд хүрэхгүй байж болохгүй байв. Тэгээд би архинд гүйлээ. Би замдаа хиамныхаа хагасыг залгиж орхиод нөгөө хагасыг нь зажилж амжилгүй завж руугаа чихэж орхилоо.

	Намайг буцаж ирэхэд сохор, манжингаа шарж дуусаад хоёр зүсэм талхны хооронд хавчиж хийгээд амандаа дөхүүлж бариад байж байлаа. Хазмагцаа хиам биш харин илжиртэл түүхий манжин болохыг мэдээд:

	— Юу болж байгаа нь энэ вэ Ласарильо? гэж сохор хашхирав. Ууртаа болж нүүр ам нь хачин муухай болсон байв.

	— Би яасан үйлтэй хүн гэгч вэ? Бас л над дээр бүгдийг тохох нь! Та өөрөө намайг архинд явуулсан шүү дээ... Миний байхгүй хойгуур өөр нэг хүн ирсэн байлгүй тэгээд таныг ингэж дамшиглаж л дээ гэж хариу өчиж орилов.

	— Үгүй, үгүй би шор модоо нэг минут ч гараасаа салгаагүй байхад өөр хүн тэгж дамшиглах ёсгүй! хэмээн сохор хашхирав.

	Би юу ч мэдээгүй, юу ч үзээгүй.

	Би тасалгаанд байхгүй байсан шүү дээ гэж уйлан гуйж ам өчгөө өгч тангараглавч золигийн сохрыг тийм амар гэж санана уу? Өнөөх чинь үсрэнгүүтээ толгойтой үснээс минь шүүрч аваад нохой шиг үнэрлэж завжийг минь ухаж төнхөж гарахад би баруун завжиндаа байлгаж байсан хиамаа зүүн завжиндаа оруулж зүүн жавжаа төнхөхөөр баруун завжиндаа оруулж ээлжлэн аргалж сохор золигийн шуламсын хамар үнэрлэж мэдээгүй сэн бол гэм халгүй өнгөрөх байсан юм. Гэтэл түүний хамар нь сайн эрүүлч нохойн хоншоор шиг болохоор би хэдий яаж аргалавч өвгөн шарсан хиамыг үнэрээр нь мэдэж завжийг минь хуруугаараа чихэнд минь тултал зад ярахад заяа муут хиам амнаас минь өөрийн эрхгүй ойчив. Еэ бурхан минь! Би тэгж байхдаа үхэхгүй яагаа бол. Гэтэл гол тасардаггүй шүү! Цусан муу сохор хоёр гараараа зуурчихсаныг нь яана! Бөөн орилоон дуу болж байтал ашгүй хавийн хүмүүс гаднаас гүйлдэн орж ирлээ. Сохор, намайг арай л алсангүй, тэгээд орж ирсэн хүмүүс заяа муут намайг эзний гараас цус нөж, хүрэн алаг болсон хагас голтой юм арай ядан салгаж авав.

	Ээ дээ, би өөрийн хийсэн хэрэгт хэчнээн ширүүн ял хүлээдэг байсан гэж санана! Хэсэг үс минь сохрын гарт үлдэв.

	Хорт могой тэр дороо нийтэд хиамны явдал болон, мөн усан үзэм, архитай домбоны явдал, ер нь миний урьд үйлдсэн бүх явдлуудыг дурдахад хүмүүс бүгдээрээ чанга инээлдэхэд гудамжаар явж байгаа хүмүүс хүртэл юу болж байгааг мэдэх гэж үүдээр шагайцгаалаа. Өвгөний хамар миний аманд хүрч байх үед л би хамрыг нь хазаж орхих минь яалаа гэж өөртөө туйлын их харамсаж байлаа. Шүдээрээ нэг сайн шив хийлгээд авсан бол сохрын хажуугаар муу лүд хамаргүй болох байсан юм даа.

	Буудлын байшингийн эзэгтэй болон айл саахалтын хүмүүс сохор, бид хоёрыг арай чамай эвлэрүүлэв. Миний авчирсан архиар сохор, нүүр хүзүүг минь шархыг жин тавьж боохдоо: 

	— Би энэ муу ёрын хүүхдэд жин тавих гэж өөрийнхөө хоёр жил илүү уудаг архийг нэг жилд зарцуулж байна!... гэж намайг занаж байв.

	Би энэ явдлын дараагаар өөрийн эзнээс үүрд зайлахаар хатуу шийдэв. Маргааш нь сохор, бид хоёр гуйлга гуйхаар гудамжинд гараад бүр хөгөө тарив.

	Шөнөжин ширүүн бороо орж гудамж талбайд явахын аргагүй шалбааг цөөрөм тогтжээ. Бороо бас л өдөржин үргэлжилсээр тул сохор, гудамж дахь чулуун саравч дор сууж уншлага хийж гарав. Саравч дор хуурай байлаа. Тэгсээр байтал орой ч болов. Гэтэл бороо цутгасаар л байв. Сохор маань:

	— Яасан ширүүн бороо вэ? Ласарильо! Орой болох тутам улам ширүүсэж байх шив ээ, эртхэн буудлынхаа байранд очвол дээр байгаа гэв. Буцах замдаа бид хоёр борооны усанд хальж үерлэсэн горхийг татлах хэрэгтэй байлаа. 

	— Ахаа таны өмнө горхи байна шүү. Үүгээр их өргөн байна, түүгээр арай нарийхан харагдаж байна, тийшээ явъя. Та хөлөө норголгүй горхийг харайгаад гарчихна биз дээ гэхэд сохор миний зөвлөгөөг дагаж зөвшөөрөв.

	— Ласарильо, чи мөн ч ухаантай хүүхэд шүү. Ганцхан үүнд чинь л би чамд хайртай байдаг юм хэмээн өвгөн магтаал өргөж донгосоод:

	— Намайг тэр газар руугаа аваачаад өг, өвлийн хүйтэн цагт хөлөө норгох сайнгүй шүү гэв.

	Би эзнээ буцааж хөтлөөд саравчны чулуун баганын яг эгц харалдаа аваачиж зогсоов. Над яг ингэх л дутаад байсан юм.

	— За, ах минь энэ хамгийн нарийхан газар нь байна! гэж би хэлэв. Миний эзэн бороонд цохиулж сандарч байсан болохоор нэг их хаширлаж бодлого болсон ч үгүй.

	— Намайг яг эрэг дээр нь зогсоо! Тэгээд чи түрүүлээд үсэр! гэж өвгөн хэлэв. 

	Би түүнийг баганад улам ойртуулж зогсоогоод өөрөө үсэрч гараад баганын цаана нуугдаад:

	— Та усан дотор ойчив. Хүчтэй харайгаарай! гэж хашхирав. Миний сохор ч хөөрхий хүч авахын тул нэг алхам хойш ухраад ямаа шиг үсрэн харайж чулуун баганыг мөргөж орхив. Мөргөлтөнд нь чулуун багана яг лонхны бөглөө авч байгаа юм шиг пүн хийж дуугарав. Миний сохор ч дөнгөж амьсгаатай юм ойччихлоо.

	 

	
ХОЁРДУГААР ХЭСЭГ

	 

	Ласарильо, ламд зарцлагдахаар хэрхэн яаж орсон ба тэгээд юу болж салав?

	 

	Торрихост хотод хэтэрхий удаан суухаас би айж даруйхан Макед руу явлаа. Энд нэг ламаас өглөг гуйх аргыг над нэг шулам зааж өглөө. Лам юу ч өгсөнгүй харин намайг ажин харж асуусан нь: :

	— Жаал аа! чи хурал хурах үед үйлчилж чадах уу? гэхэд:

	— Чадна багштан минь!.. гэж би хариулав. Үнэндээ ч чадах л байсан. Сохор хэдий хилэнцтэй боловч хурал хурах үед лам нарт туслалцуулж тамхины багвар, лаа дөхүүлэх буюу сүсэгтний өргөл барьцыг гуулин дийзэнд хураах зэрэг олон ашигтай юманд намайг сургасан билээ.

	Энэ нь одоо над тус болж лам намайг өөрийн зарцаар авав.

	Гэсэн ч манай тэндхийн ярьдгаар би чонын амнаас гараад барын аманд оров гэгч болжээ.

	Энэ лам миний түрүүчийн эзнээс мянга түм дахин харамч хүн байж билээ. Муу сохор минь ламын дэргэд Александр Македонский шиг өглөгч хүн байжээ. Бүү мэдээ чухам, энэ лам төрөхөөсөө ийм харамч хахир хүн юм уу? Эсвэл хар дээлээ өмссөнөөсөө хойш ийм болсон юм бол уу? алин ч байлаа гэсэн би ийм харамч хүнийг хорвоод үзээгүй юм аа. 

	Ламын унтдаг тасалгаанд цоожтой нэг том модон авдар байлаа. Тэгээд тэр авдрынхаа түлхүүрийг лам бүснээсээ оосорлож үргэлж биедээ авч явна.

	Лам өдөр бүр дуганаасаа ирэхдээ шинэхэн барьсан улаан буудайн талх авчирч авдар руугаа хийнэ. Манайд бусад айлтай адил янданд өлгөөтэй гахайн өөх, эсвэл шүүгээн дотор юм уу, ширээн дээр бяслаг мэтийн идчихмээр юм ил харагдах нь байтугай хоолноос үлдсэн талхны үртэстэй сийрсэн сав ч байдаггүй байв. «Хааяа талх бяслагийн бараа харж нүдээ хужирлах юм сан. Тэгвэл дотор минь уужирдаггүй байгаа» гэж би бодно. Гадна талын шатны дээрх пин дотор өлгөөстэй байдаг ганц хэлхээ сонгиныг харж нүд эс хужирлавал ламын байшинд өөр нүд хужирлачихмаар ч юм алга байдаг сан. Бас тэр пин нь хүртэл цоожтой байдаг байв. Лам над ганцхан сонгино дөрвөн өдөр идээрэй гэж өгдөг сөн..

	Тэгээд энэ пингийн түлхүүрийг гуйж авахад хэчнээн хэцүү байдаг гэж санана! Лам өгөх бүрийдээ оосортойгоо нэг хэсэг оролдож түлхүүрээ яаралгүй удаан тайлж аваад толгойгоо сэгсэрч дуртай дургүй сарвайгаад:

	— Май ав, сайхан мэдээрэй Ласаро, шалав авчирч өг! Чамд амтлах төдий л бол боллоо гэдэг байв.

	Энэ пин дотор Валенси нутгийн амтат жимс чихрээс эхлээд аль ховор юм байдаг биз гэж санагдмаар боловч ганц муу хэлхээ сонгино л өрөөсөн буланд нь хадаасанд өлгөөстэй байдаг сан. Миний эзэн энэ сонгинод хүртэл хамгийн нарийн тооцоо хийдэг байлаа. Би үүнээс хамгийн жижигхэн ганц сонгино хулгайлбал лам амьдаар арьсыг минь хуулах байсан биз.

	Тэгтэл хэрэг биш болж би өлбөрч үхэхэд хүрлээ. Тэгээд миний эзэн ганц надад л болохоор харамч байдагт нь би тун их гомддог байв.

	Лам өөртөө бол арай дээр байсан юм. Лам өдөр бүрийн үдийн ба оройныхоо хоолонд таван мөнгөний мах авч, сонгино, лууван, чинжүүтэй сайхан хоол хийж өөрөө махыг нь шүүж цөмийг нь идчихээд шавхрууг нь над өгдөг байлаа. Би ер нь мах амсдаггүй сэн, шөлний нэмэр болгож эзэн өөрийнхөө уншлагын номын хуудас шиг нимгэхэн зүссэн талхны өөдөс өгнө. Өөрөөр хэлбэл намайг зөвхөн өлбөрч үхчихгүй дөнгөж гол залгаж байх төдий юм өгдөг сөн. Нутгийн улс бямба гаригт голдуу хонины толгой хуйхалж иддэг ажээ. Эзэн намайг баасан гариг бүр хонины толгой авхуулахаар гурван Маравед өгч дэлгүүрт явуулдаг байж билээ. Лам, хонины толгойг сайхан гэгч хярвасалж чанаад хэл, тархи, нүд, шилний нь махыг хүртэл юу ч үгүй мөлжиж идчихээд мөлжүүргүй болсон гавлын нь ясыг надад өгч:

	— Ид, Ласарильо! ид нарги, дутуу дулимаг юм чамд ер алга. Чи дээдэс папаас илүү жаргалтай амьдарч байна гэж дамшиглана. «Золиг лам чи над шиг болбол ёстой яах бол доо!» гэж би дотроо боддог сон.

	Би хөлдүү сэтгэлт ламынд гурван долоо хоног зарагдаад яс арьс болтлоо турж, дөнгөж дангаж хөл дээрээ тогтож байв. Үхэл минь бүр ойртсон боловч ганцхан азтай учрал өөрийг минь хатуужил Ласарильо намайг зуурдын үхлээс аварлаа. 

	Ламынхаас хулгайлчихмаар юм огт байхгүй болохоор би хэдий овтой зальтай ч гэсэн аргалахын эрхгүй байв.

	Сохрыг бодвол харах нүдтэй хүнээс юм хулгайлна гэдэг бэрхтэй аж. Сохор, чөтгөр шиг зальтай байсан боловч хөөрхий минь тэр юу ч үздэггүй билээ. Энэ шинэ эзэн маань сохроос дутуугүй зальтайн дээр юмыг хоёр хүний хиртэй хардаг байв. Энэ ламын хараа нь үнэхээр жирийн бус хараа байв. Бид хоёрыг сүм дотор ороод дугариг ширээний ард зогсоод ламыг маань уншлага уншиж эхлэхэд мөргөлчид хажуугаар өнгөрөхдөө таваг руу зоос мөнгө хаяхад ганц улаан мөнгө ч түүний хараанаас хальдаггүй сан.

	Лам нэг нүдээрээ мөргөлчид рүү хараад нөгөөгөөрөө миний гар руу харж түүний нүд нь яг л мөнгөн усны дусал шиг гүйлгэнэж байдаг байж билээ. Лам нэг мөнгөнд ч гэсэн айхавтар нарийн тооцоо хийдэг байлаа.

	Дөнгөж мөргөл тарахад л амсар дүүрэн мөнгөтэй таваг надаас лам авдаг сан. Би бүхий л байсан хугацаандаа буюу өөрөөр хэлбэл ламын гэрт өлбөрч байх үедээ ганц ч улаан мөнгө хулгайлж чадаагүй билээ. Тэр ч байтугай ганц улаан мөнгөний ч архи авчруулахаар намайг мухлагт явуулдаггүй байлаа. Лам хурлын дараагаар дуганд үлдсэн архийг өөртөө авчихдаг болохоор юу боллоо ч гэж архи худалдаж авах билээ дээ? Тэр авсан архи нь түүнд бүтэн долоо хоногтоо хүрдэг байв. Лам өөрийнхөө аюултай харамчаа цагаатгахын тул над:

	— Хүү минь бурхны албат гэдэг чинь унд хоолонд хямсуур татуу байх ёстой гэгчийг мэдэж ав, тийм болохоор би ч гэсэн бусдын адил цадталаа иддэггүй шүү гэв.

	Бид хоёрыг үхсэн хүний ерөөл уншуулахаар залахад хүний юм идэх болохоороо нэгэн амьсгаагаар гурван хүнийхийг ууж арван хүнийхийг иддэг байж, ичихгүй ингэж худал хэлдэг сэн. Ийм өдрүүдэд би ч цаддаг байлаа. Намайг үхлээс минь ганцхан үхэгсдийн хойчийг уншуулах үед бараалхуулсан манж, цав авардаг байлаа. Тэр үед би өөрийн эрхгүй хүний ураг төрлийн дайсан болж, «өдөр болгон л нэг хүн үхээсэй» гэж эрхт дээдэст залбирдаг боллоо. Өлсгөлөнгөөр зовж тарчлахгүйн тулд би өөрийнхөө ойрын хүнийг ч үхээсэй гэж бодох болов. Хорт лам намайг юунд хүргэсэн гэж санана! Ламыг өвчтэй хүнд аврал буулгахаар залахад тэр маань өвчтөнийг эдгэрүүлэх гэж уншдаг бол би дэргэд нь сөхөрч суугаад өвчтөнийг талийгаач болоосой гэж залбирдаг байлаа.

	Би бурхнаас өөрийнхөө муу боолыг энэ, нүгэлт ертөнцөд орхилгүй, өөртөө татаж авахыг чин зүрхнээсээ гуйдаг сан. Өвдөж байсан хүний зарим нь эдгэрэхэд би хамаг муугаар нь харааж зүхдэг байсан бөгөөд хэрэв үхвэл нас барагчийг мянга түм дахин ерөөж хүүр оршуулах газар нь хүргэдэг байлаа. Би ерөөл тавихыг баяр ёслол мэт хүлээдэг сэн. Гэвч хааяа нэг гэдэс цадсаны дараа дахин миний мацаг барих хүнд цаг эхэлж дахин нөгөө сонгино, шингэн шөлөндөө ороход их л хүнд байдаг билээ. Би ламд хагас жил илүү зарагдах завсраа зовлонгоос хагацахын тул хэдэн удаа үхлийг мөрөөдөв. Тэр үед яагаад өөрийн хэрцгий эзнээс явж зайлаагүй юм бэ? гэвэл, би өдөр бүрийг түүнээс зугтаахаар бэлтгэдэг байсан боловч хоёр шалтгаанаас зүрхэлдэггүй байсан юм. Нэг талаар үргэлж өлөн хоосон байснаас болж суларсан өөрийн хоёр муу хөлд найддаггүй байв.

	Нөгөө талаар хоёр эзэнд зарагдаж анхныхаа эзэнд өлсөж байсан бол хоёр дахид нь бүр ч өлсгөлөнгөөр тамлагдаж гүйцлээ. Тэгээд би хэрэв гурав дахид нь очвол юу болох юм бэ? Ер нь олигтой юм юу ч болохгүй, өөрийгөө ёстой л авс руу хөтлөх болно биз! гэж би боддог байлаа.

	Ийм зовлонтой болохоор хэрцгий ламаас салахыг шийдэж чадахгүй, үхлийн гунигт өдрийг хүлцэнгүй хүлээхээр шийдэв. Гэвч Ласарильо би үхсэнгүй, хамгийн аюултай өлсгөлөнгийн өдрүүдэд өнчин намайг нэг явдал аварлаа.

	
Нэг өдөр миний харамч эзэн гэртээ байхгүй хойгуур манай үүдэнд нэг зэсийн дархан тэнүүлч хүн ирэв. Энэ дархан энгэр дүүрэн олон хэлхээ түлхүүрүүд зүүсэн харагдах бөгөөд надад тэр хүн аврагч бурхан мэт санагдав.

	— Танай байшинд засуулмаар юм байхгүй биз гэж дархан надаас асуув.

	«Хэрэв чи намайг засахаар авах юм бол чамд удаан хийх ажил гаргах сан, дархан» гэж би хэлмээр санагдсан боловч над ингэж тоглож байх завгүй тул:

	— Ахаа, би энэ авдрын түлхүүрийг гээж орхисон. Эзэн минь над шан хүртээнэ дээ гэж айж байна. Бурхны авралаар танай хэлхээтэй түлхүүр дотор тохирох түлхүүр олдохгүй байгаа даа. Үзээч та, хөлсийг нь танд өгнө шүү гэв. Авралт дархан түлхүүрүүдээ захаас нь аваад тохируулж үзэв. Хажууд нь би чадахаараа өөрийн хүүхэд ахуйн уншлагаар уншиж гарав. Ёстой тэнгэр л мэдэг гэж бодож байтал дархан авдрыг онгойлгож тагийг нь сөхөхөд том том дугуй цагаан талх миний баярласан нүдэнд ярайж харагдав. 

	***

	— Ахаа, над мөнгө байхгүй шүү, хөлсөнд нь энэ талхнаас аль дуртайгаа ав гэж би дарханд хэллээ.

	Дархан хөлсөндөө хамгийн том талх авч баяртай цааш явав. Эзний талханд арайхан гар хүрээгүй байхдаа миний сэтгэл их л хөгжиж талх харангуутаа гэдэс минь цатгалан болох шиг болов.

	Эзэн маань удсан ч үгүй буцаж ирээд урьдын адилаар авдраа онгойлгосон боловч миний аз болоход нэг талхны дутууг мэдсэнгүй өнгөрөв.

	Маргааш өглөө нь ламыг дөнгөж дуган руугаа явмагц би өөрийн талхны агуулахаа онгойлгож хамгийн том талх аваад хамгийн богино уншлага уншихаас түргэн учрыг нь олчихлоо. Дараа нь би авдраа хааж шүүр аваад маш хурдан шаламгай бөгөөд хичээнгүйгээр өрөөгөө цэвэрлэж орхив. 

	«Зэсийн дархан чамд их баярлалаа! чи миний голыг зөөлрүүллээ!» гэж би бодож байв.

	Ингэж би бүтэн хоёр өдөр жаргалаа. Гэвч миний жаргал удаан үргэлжилсэнгүй, гурав дахь өдрийн өглөө сэрээд харсан чинь золиг эзэн авдар руугаа тонгойгоод талхаа тоолж байв. Ариун хан тэнгэр нүдийг нь сохлоод өгөхөд яана! гэж дотроо залбираад унтсан хүн болж хэвтлээ. Лам удтал ухаж янзалж байснаа мягмар, лхагва, пүрэв... гэж хуруугаараа тоолж эхэлснээ:

	— Хэрэв энэ авдар ийм бат цоожтой биш сэн бол миний үүнээс гурван талх хулгайлжээ гэж би хэлэх нь байна. Бурхан харж байгаа биз. Би өнөөдрөөс талхандаа заавал тооцоо хийе байз. Өнөөдөр миний авдарт есөн бүтэн нэг хагас талх байна гэв.

	«Бурхан чамд арван хар нүгэл илгээг» гэж би дотроо бодов. Эзний энэ үг зүрхийг минь хурц зүүгээр хатгах шиг болж угтаж байгаа зовлонг бодохоос муу бор ходоод минь агших шиг боллоо.

	Ламбугайг байшингаасаа гарч явмагц би авдрыг нь нээж талханд нь гар хүрэхээс халшран нэг хэсэг хажууд нь харж суулаа. Миний азаар эзэн минь ташаарсан байж юу магад гэж бодоод юу ч болсон би талхаа дахин тоолж үзлээ. Үгүй, миний санаснаар тэгж алдсангүй муу санаат яах аргагүй зөв тоолжээ.

	Би талхаа бүгдийг нь дараалан үнссэнээ бүр аргаа барж ядаад тал талхнаас нь нэг нимгэн огтолж авлаа. Энэ өдрийг би ингэж урьдахыг бодвол урам зориггүйнхэн өнгөрүүлэв. Өлсгөлөн урьд урьдахаас илүү тарчилгаж зовлонт ходоод минь сүүлийн хоёр өдөр өглөө оройн цагаар цадталаа идэж сурчхаад одоо бүр урьд урьдынхаас илүү шаналгах боллоо. Аргаа барж авдрын тагийг нэг сөхөж, нэг хааж үзэж байтал над гэнэт нэг сайхан санаа төрөв. 

	Энэ нь юу вэ гэвэл: хулгана амархан орчихмоор нүх сүв болсон хуучин муу авдар шүү дээ гэж бодогдов. Бүтэн талх хулгайлж болохгүй болохоор хальсыг нь бүгдийг шүдээрээ мэрж, хумсаараа маажиж идэх юм байна. Тэгвэл ламбугай намайг идлээ гэхгүй, хулгана мэрсэн гэж бодох байх! гэж бодоод тэр ёсоороо ч санаснаа гүйцэтгэв.

	Хальсыг нь бүгдийг мэрж аваад «Ласаро битгий гунь, цаашаа дөнгөөд амь торгоож болно» гэж би өөртөө хэлэв.

	Эзэн, үдийнхээ хоолыг идэхээр гэртээ ирээд авдраа онгойлгож үзээд нэг л жиг болсныг дорхноо мэдээд уртаар санаа алдаж толгойгоо сэгсрэн авдраа тойруулан хараад тал бурд нь хэдэн нүх байгааг олов.

	— Ласаро гэж лам намайг дуудаад, хараач талхыг маань өнөө шөнө юм хулгайлжээ гэв.

	— Юу ингэдэг юм бол доо, багштан минь гэж гайхаш алдсан маяг үзүүлж суув.

	— Энэ чинь хулгана л даа золиг амьтдын нэвтрэхгүй газар байхгүй шүү хэмээн багш хэлэв.

	Бид хоёр хоолоо идэхээр суулаа. Энэ удаа миний хэрэг урагштай бүтэж хэзээ хэзээнээс илүү талх идлээ.

	Эзэн ламбугай маань:

	— Сайн идэж ав Ласарильо, хулгана чинь ч цэвэр амьтан шүү гэв.

	Тэр өдөр би хоолныхоо хувийг өөрөө ингэж нэмэгдүүллээ. Энэ нь ганцхан миний гар хуруу, хумс шүдний хүч байв.

	Гэтэл удсан ч үгүй хэцүү явдал хар толгойд минь тусав. Хоёул дөнгөж хоолоо идэж дуустал миний эзэн ханан дахь хадааснуудыг сугалж тасалгаа доторх модны өөдөс бүгдийг авдрын нүх таглахаар түүж эхлэв.

	«Бурхан багш минь ээ! Бид энэ ертөнцөд ямар үйл лайгаар ингэж зовж шаналахаар төрсөн юм бол! Баяр баясгалан минь яагаад ийм хүнд амьдралаар солигдох болсон юм бэ? Эвий хөөрхий би өөрийн гунигт хувь заяагаа талхны хальсаар ч болтугай хөнгөлөхийг бодож байхад муу үйлс минь ингэж хазайх гэж байдаг юм аа. Миний энэрэлгүй эзэн авдрын нүхийг таглаж, зол заяаны минь үүдийг хаагаад зовлонгийн минь үүдийг нээлээ дээ» гэж бодон дотроо санаа алдаж байх хооронд минь энгүй хичээнгүй төрсөн мужаан авдрын бүх нүхийг бөх гэгч нь чигжиж таглав. Эзэн, ажлаа дуусгаж аваад:

	— Одоо муу ёрын хулганууд өөр байр олох болжээ. Миний гэрт та нар амь зуух юм их олох байх даа! гэв.

	Эзнийгээ явахад би хийсэн ажлыг нь сонирхохоор авдрын дэргэд очиж үзэхэд хогийн муу лам нэг ч нүх онгорхой орхих нь байтугай бараг ялаа ч хошуугаа шургуулах нүх сүвгүй болгожээ.

	Миний горьдлого тасарч хэргээс нэгэнт гарсан түлхүүрээрээ авдрыг онгойлготол хоёр гурван эмтэрхий талх харагдав. Тус бүрээс нь болгоомжтойгоор бага багаар зулгааж идээд өдрийн хагасыг өнгөрөөх тэнхээ оров.

	Дараах өдрүүдэд нь өлбөрч гол тасрахад хүрлээ. Энэ нь намайг аргаа нарийсгаж улам хашир болоход сургалаа. Би эзний талханд яаж гар хүрэх билээ гэж өдөр шөнөгүй боддог байв. Цатгалан хүн мохоо, өлсгөлөн хүн соргог, өлсгөлөн зовоодог, хэрэгцээ сургадаг гэгчээр ийм явдал надад тохиолдлоо. Би нэг шөнө орондоо ороод байтал эзэн маань хамраа сэтэртэл хурхирч байхыг сонсов. Бөх унтаж дээ гэж бодоод сэмхэн босож үдэш зэхсэн муу хутгаа аваад авдар тийш мярааж очоод хажуу талаас нь өрөмдөж гарлаа. Модны хорхойнд идэгдсэн хариугүй муу хуучин авдар болохоор өрөмдөхөд ч амархан байлаа. Удсан ч үгүй овоо том нүх гаргаж авдрыг нь онгойлгож тэмтэрч байгаад нөгөө зэрэмдэглэсэн талхаа олоод хэдэн хэсэг талх хумслан идлээ. Ингэж жаахан голоо зөөлрүүлж аваад өврийн сүрлэн дэвсгэртээ очиж дорхноо унтаж орхилоо. Маргааш өглөө нь лам авдрынхаа нүх, эмтэрхий талхаа үзээд чангаар хараал тавьж хулганыг хамаг муугаар нь харааж зүхэв.

	— Өөдгүй энэ амьтад хаанаас бий болно вэ? Энэ байшинд урьд хулгана ер үүрлэж байгаагүй юм сан л!.. гэнэ.

	Ламын хэлдэг зөв байв. Мэдээжийн хэрэг бүх испанийн хаант улсаар манайх шиг хулгана идэх юмтай, байшинтай айл байхгүй юм чинь, юунд хулгана үүрлэх билээ. Хамгийн цовоо хулгана ч гэсэн эндээс бяслагийн хальс, өөхний шахдас завших нөхцөлгүй билээ.

	Миний эзэн дахиад л авдрынхаа нүхийг таглах хадаас банз эрэхээр явлаа.

	Шөнө болж ламыг унтсан хойно би бас л өөрийн багажийн тусламжаар шинэ нүх гаргах гэж бослоо. Эзэн бид хоёр ингэж нэг хоног бус нэг хэсэг ээлжлэн ажилладаг болов. Лам өдөр нь нүхийг нь тагладаг, би шөнө нь шинээр нүхэлдэг байв. Тэр бид хоёрыг хоёул Пенелопын1 ажлыг хөлсөлж авсан юм уу гэж бодмоор байлаа. Лам өдөр нь авдраа хэчнээн бөглөвч би шөнө нь төдий чинээ онгойлгож амждаг байв. Бид хоёр төдий л их удсангүй нөгөө авдраа авдар биш харин эрт үеийн баатрын хуягтай төсөөтэй байдалд оруулав. Тэр авдар маань өдий төдий хадаасан нөхөөстэй тамтаг болжээ.

	Миний эзэн сүүл сүүлдээ хадаас, банз ч нэмэр болохгүй байгааг мэдэж авлаа.

	— Энэ авдар бүр хуучирч хорхойд идэгдэж илжрээд больжээ. Үүнийг ч оготнын хурц шүднээс хамгаалдаг өнгөрлөө. Над өөр авдар байх биш, шинэ авдар авъя гэхэд дөрвөн реалаас доошгүй үнэтэй. Иймд би ер нь авдар дотроо занга тавих юм байна гээд лам хаанаас ч олсныг бүү мэд нэг занга олж ирээд түүнээ авдрынхаа ёроолд тавив.

	— Лам орой бүхэн айлаасаа гуйж авсан бяслагийнхаа үйрдсийг авдрын ёроол занган дотроо тавина.

	— Тэхэд би бяслагийг нь хараад баярлаж байдаг байв. Үнэнээ хэлэхэд талханд амт оруулах юм хэрэгтэй болоод ч тэгсэн биш, муу Ласарильогийн хорхой нь хүрээд л тэгсэн биз. Би юу боллоо гэж бяслагаас дургүйцэх вэ, занганаас түүнийг эвтэйхэн гэгч аваад амтархан идэхийн хажуугаар бас талх амталж үзэхээ хэзээ ч мартдаггүй байлаа.

	Лам өглөө бүр авдраа онгойлгож харахад бяслагийг нь идчихсэн, талхыг нь хумсалчихсан байх мөртөө занга нь хоосон байхад лам уурлан орчлон дэлхийн хамаг муухай хараалыг харааж айл саахалтынхаа хүмүүст:

	— Хачин хэрэг байна даа. Занган дотор байсан бяслаг алга болж тэвх нь мултарсан байхад хулгана ороогүй байх юм. Энэ чинь юу болж байгаа нь энэ вэ? гэхэд;

	— Багштан минь, энэ хулгана биш, хэрэв хулгана байсан бол аль хэдийн занганд орох ёстой.

	Танай байшинд тэр жил могой байдаг байсан шиг санаж байна.

	Танай бяслагийг могой л иддэг байж таарах нь ээ! Ганцхан могой л занганы өеөг залгичхаад занганы доогуур шургаад гарчихдаг байх гэж айлын нэг хүн хэлжээ.

Эзэн, айлын хүний үгэнд үнэмшиж түүнээс хойш санаа нь зовж шөнөжин нойр нь хүрэхээ байгаад могой мөлхөж яваагүй байгаа гэж чагнаж хэвтэн жижиг цох хорхойн дөнгөж дуулдахуйц мод торжигнуулах чимээ гарахад хүртэл могой гэж санадаг болжээ. Лам дэрнийхээ хажууд үргэлж том мод тавьж хэвтээд өчүүхэн төдий чимээ гарангуут босон харайж нөгөө муу зовлонт авдраа учир зүггүй нүдэж гарна.

	Эзний ингэж өвчин туссан юм шиг элдэв юм цохиж нүдээд байхаар би байтугай зэргэлдээ айлын хүмүүс унтахаа болив. Лам шөнөдөө олон дахин миний дэргэд ирж сүрлэн дэвсгэрийг минь сэгсчин намайг урвуулж хөрвүүлж могой эрдэг өвчтэй болжээ. Могой бол дулаан газар эрж хүүхдийн өлгийд ордог гэж ямар золигоосоо дуулсан юм билээ, миний дэвсгэрт л мөлхөж ирээд нуугдсан байж магад гэж лам боддог болжээ.

	Өглөө босоод лам над:

	— Ласаро, чи шөнө юу ч дуулсангүй юу? Би шөнийн турш могой агнаж хонолоо. Чиний өвөрт орчихоо болов уу гэж бодох юм. Ер нь могой их бээрэг амьтан болохоор шөнө дулаан газар эрдэг юм шүү гэв.

	— Багштан минь намайг битгий хатгаасай даа. Би могойноос үхтлээ айдаг юм шүү! гэж ламд би хэллээ.

	Энэ муу ёрын могойны явдлаас болж би шөнөдөө хэчнээн дахин авдар руу очиж талх мэрэхээс зүрхшээх болов. Зөвхөн өдөр ламыг дуган руугаа явсан хойгуур би авдарт өөрийн ээлжит довтолгоог хийнэ. Тогтмол гарз гарч байгааг лам үзээд үүнээс хэрхэн хамгаалах аргаа мэдэхгүй гэрийн буг гэгчээр шөнөжин дэмий л тасалгаа дотроо сэлгүүцэх болов. Яваа яваандаа миний дэрэн доорх сүрэл дотор үргэлж байдаг түлхүүрийг минь олж орхих бий гэж их л айдаг сан. Тэгээд би урьдаас болгоомжилж шөнийн цагт түлхүүрээ аман дотроо хийж байхаар шийдэв. Бүр сохортой байж байхдаа улаан мөнгө амандаа хийж сурсан миний ам сүүл сүүлдээ жижиг улаан мөнгөний арван хоёроос арван таван мараведыг багтаадаг түрийвч болж хувирсан билээ. Юм идэхэд минь ч огт саад болдоггүй сэн.

	Тийм ч учраас шөнө нь би авдрынхаа түлхүүрийг энэ баттай түрийвчиндээ хийхээр шийдэв.

	Эзэн миний аман дотор могой эрэхгүй нь л лавтай даа, гэж бодоод би тайван унтах болов.

	Гэтэл болгоомжлол минь над тус болоогүй нь даанч харамсалтай.

	Би нэг шөнө амаа ангайлгаад унтаж байсан чинь миний аман доторх түлхүүр маань эргэж хөндөлдөөд амьсгалахад завсраар нь хий гарч зөөлнөөр исгэрэх мэт дуу гарчээ. Миний амны хишиг ардаа гарах шалтгаан энэ болжээ. Эзэн маань унталгүй могой отож байтал чихэнд нь гэнэт зөөлөн исгэрэх чимээ сонсогджээ.

	Энэ чимээ нь могойн дуутай адил байсан тул миний дэвсгэр дотор энэ могой гарцаагүй исгэрч байна гэж эзэн маань босон харайж, могойг үргээхгүйг хичээн миний дэвсгэр тийш сэмхэн гэтэж ирээд шийдмээ далайхад нь муу заяат түлхүүр аман дотор минь дахин исгэрчээ. Лам энэ могойг ганцхан цохиод л алъя гэж бодсон тул байдаг хүчээ гарган миний толгой дундуур дэлсэж орхижээ. Би дэвсгэр дээрээ толгойгоо хага цохиулж ухаан алдаж унав. Намайг аймшигтайгаар ёолон орилохоор эзэн маань цочиж над руу харайж ирээд намайг сэхээх гэж янз бүрээр оролджээ. Тэгээд миний нүүрт дөнгөж гараа хүргэмэгц цус нь урсаж байхыг мэдээд лам сандран мэгдэж гэрэл гаргах гэж гүйгээд удалгүй лаа асаагаад эргэж ирэхдээ миний амнаас цухуйж байгаа түлхүүрийг харж мань могойн анчин юуны ч учрыг ололгүй түлхүүрийг шүүрэн авчээ. Энэ түлхүүрийн өргөс нь өөрийн нь түлхүүрийн өргөстэй яг адилхан болохыг гэнэт мэдээд тэр дороо авдар руугаа гүйн очиж авдрынхаа цоожийг түлхэн үзэхэд миний гэмт хэрэг ч бас хамт нээгдлээ.

	— Бурхны авралаар миний хөрөнгийг идэж байсан хулгана болоод могойг эцэст нь нэг оллоо доо! гэж догшин анчин аман дотроо хэлжээ.

	Үүний дараа би гурван өдөр торонд орсон болжмор шиг л байв. Тэр нэг шөнийн гунигт явдлын учрыг би ухаан алдсан болохоор юу ч мэдээгүй өнгөрчээ. Хожим эзнээс ба айлуудаас тодорхой мэдэж авлаа.

	Дөрөв дэх өдөр дээрээ би дөнгөж мэдээ ороод өөрийн хэвтэр дээрээ хэвтэж байгаа аж. Толгой минь бүхийдээ гоюугаар наагдаж боодол болсон байгааг мэдэж их айж:

	— Би яачихаа вэ? гэж сулхан дуугаар асуув.

	— Намайг талж байсан бүх хулгана оготно могойг барьсан даа! гэж хорт лам над хариу өчив.

	Би болж өнгөрсөн явдлын учрыг мэдээд өөрийнхөө зол заяанд харамсан их гомдож байв.

	Удалгүй бариач эмгэн айлын хэдэн хүнтэй орж ирээд толгойны минь боодлыг задалж эмнэлгийн тос нааж эхэллээ. Миний арай гэж ухаан орж байгааг хараад айлын хүмүүс баярлаж:

	— Ухаан орж авснаас хойш одоо ч зүгээр болно гээд тэр шөнийн болсон явдлыг ярилцан инээлдэцгээхэд муу Ласаро би өөрийнхөө зовлонт толгойдоо гомдоод уйлж хэвтлээ. Үүнээс хойш могойн түүхийн тухай зүйл чихний чийр болон яригдаж эзэн маань орж ирсэн хүн бүгдэд зар тараадаг байж билээ.

	Зөвхөн хоёр долоо хоногийн дараа хагас дутуу эдгэрсэн болж зэрэмдэг толгойт хэзээний өлсгөлөн амьтан би арай дарай хөл дээрээ бослоо. Намайг дөнгөж орон дээрээсээ босонгуут эзэн маань гараас минь хөтөлж босго алхуулж гадагш гаргаад:

	— Ласаро чи өнөөдрөөс эхлээд над хамаагүй өөрийнхөө хувийг боддоо! Бурхандаа сайн залбиран явж эзэн эрж очиж маллаж байвал дээр биз. Чамд нүдтэй хүн тохирохгүй! гээд лам чөтгөр шуламсаас салж байгаа юм шиг залбираад буцаж гэртээ ороод үүдээ түгжиж авлаа.

	
ГУРАВДУГААР ХЭСЭГ

	 

	Ласарильо нэгэн тайжийнд хэрхэн яаж зарцаар орсон ба энэ нь юугаар төгсөв?

	 

	Би сайн санаат хүмүүсийн тусламжтайгаар алдарт Толедо хотод гэлдэрч хүрэв. Хоёр долоо хоног болоод шарх минь эдгэрэв. Толгой минь боолттой явж байхад хүмүүс бас бага сага юм өгдөг байв. Гэтэл намайг дөнгөж эдгэрэхийн хамт бүгдээрээ:

	— Хэсүүлч минь чи эрүүд болжээ! Битгий залхуур, өөртөө эзэн эрж ол гэхэд, 

	«Эзэн хаанаас олох билээ дээ? Бурхнаас санаа тавьж зарц бүхэнд эзэн заяагаагүй юм чинь» гэж би бодлоо. Би арай чамай хөлөө чирч гэлдэрсээр нэг үүднээс нөгөөд дамжиж юм гуйхад над тун бага юм олддог байлаа. Ингэж яваад, үсээ сайхан самнасан гоё сайхан хувцастай бөгөөд гудамжаар яаралгүй алхалж яваад нэгэн тайж хүнтэй дайралдав.

	Тэр тайжийг над руу харахад нь би бас урдаас нь харж мэхийн ёслов. Тайж надаас ийнхүү асууруун:

	— Жаалаа чи юу хийж яваа юм бэ? Чи ажил эрж яваа биш биз?

	— Тийм ээ, эрж явна. Өршөөлтөн минь! гэж би хэллээ.

	— Хэрэв тийм бол миний хойноос яв! Чамайг над руу явуулсан бурханд л баярлах хэрэгтэй. Чи өнөөдөр сайн залбирсан бололтой байна шүү гэж тайж айлдав.

	Би дотроо баярлаж бурханд залбирсаар тайжийн хойноос явлаа. Тэр тайжийн хувцас хунар яриа нь яг миний хүсэн хүлээж байсан эзэн мэт санагдлаа.

	Өглөө эрт байхад миний шинэ эзэн намайг хотоор дагуулж явав. Бид хоёр талх, мах, сархинаг, элэг, халуун хуушуур, лийр, зөрч, шийгуа, хулуу худалдаж байгаа зах зээлийн хажуугаар өнгөрлөө. Би эзнээ энэ мухлагийн дэргэд одоо л нэг зогсох нь дээ! тэгээд янз бүрийн идэш уушны зүйлийг над дээр ганц сайн ачих нь дээ хэмээн хүлээж явлаа. Яг үдийн хоолны юм авдаг ч цаг боллоо. Гэтэл миний тайж улам л алхаагаа ширүүсгэсээр захын хажуугаар өнгөрлөө. Тэхлээр нь би «Эндээс өөрт нь тохирох амттай юм олдохгүй яваад байх шиг байна. Өөр газраас хоолны мах, ногоо авах гэж яваа юм байхдаа» гэж бодож явлаа.

	Бид хоёр арван нэгэн цаг болтол гудамжаар дэмий тэнэв. Тэгээд эзнийгээ дуганд ороход нь би бас хойноос нь орлоо. Миний тайж үдийн мөргөлд тэсвэртэй зогсож, хурал төгсөж хүмүүс тартал гарсангүй, шувтаргад нь бид хоёр дуганаас гарч хурдан гэгч алхалсаар буцаад хотын дундуур шударлаа.

	Би эзнийхээ хойноос гүйн харайж явахдаа мухлагуудын өмнө түүнийг зогсож саатахгүй явахад харин баярлаж «над сайн эзэн дайралдлаа, энэ эзэн маань аль хэдийн хүний хар нүднээс бусдыг нь худалдан аваад гэртээ хадгалчихсан байгаа байлгүй дээ!» гэж би бодож явлаа.

	Юм идэх дур минь тэсгэлгүй хүрч, муу бор ходоод минь, тоглоомгүй дээсэн дөрөөн дээр байв.

	Бид хоёр цамхгийн цаг, үдийн хонх цохиж байх үед нэг байшинд хүрч ирэв. Тайж түүний өмнө зогсож нөмөрч явсан цуваа тайлаад ханцуйнаасаа түлхүүрээ гаргаж намхан хаалгыг нээв. Байшингийн үүдний пин нь харанхуй бөгөөд бөглүү байсан учир над аймшигтай санагдаж байв. Харин энэ харанхуй пинг өнгөрөөд шилэн цонх бүхий цэвэрхэн нэгэн жижиг тасалгаанд орлоо. Тасалгаа нь овоо саруул дотроо юу ч үгүй хоосон байв.

	— Жаалаа, чиний гар чинь цэвэр үү? гэж эзэн маань асуухад 

	— Цэврээ, өршөөлтөн минь! гэж би хариу өчив.

	— Энэ хувцсыг сэгсэрч сайхан эвхээд тавь! гэв.

	Хоёулаа хамсаж хувцсыг нь сэгсрэв. Эзэн маань сандлын тоосыг үлээж цэвэрлээд дээр нь цуваа тавиад дараа нь өөрөө тэр сандал дээрээ суугаад:

	— Чи аль нутгийн жаал вэ, энэ хотод яаж ирэв? гэж эзэн маань асууж гарав.

	Би түүнд удаан цагаар өөрийн амьдралыг тоочин ярьж өглөө. Тийнхүү ярьж байхдаа дэмий яриагаар хамаг цагаа өнгөрөөж байхын оронд ширээн дээрээ хоол тавьж, идэхээр бэлтгэж байхад яана даа гэж би их бодож байлаа.

	Гэвч би юу ч болсон асуултад нь аль болохоор эелдэг зөөлөн хариу өгөхийг хичээж байлаа. Үнэнийгээ хэлэхэд би өөрийнхөө зарим сүүдэртэй талыг дуугүйхэн өнгөрөөчхөөд сайн талаа хоёр дахин өсгөж байгаад ярьж гарлаа.

	Ингэсний эцэст бид хоёр хэсэг зуур дуугүй суулаа. Эзэн маань суудлаасаа нэг ч боссонгүй. Намайг ч юм аваад ир гэж явуулсангүй. Бараг өдрийн хоёр цаг болж байсан боловч миний тайж хоол ундандаа санаа тавих талаар амь голгүй юм шиг л сууж байлаа. Тэхээр нь би өрөөн дотуур нь эргүүлж тойруулж нэг сайн харлаа. Өрөөний хаалга нь дотроосоо цоожтой байв. Энэ өрөөнд хоёр дахь эзэн болох ламынд байсан шиг авдар байх нь бүү хэл ширээ сандал ч байсангүй. Ер нь нүцгэн хананаас өөр юм нүдэнд харагдахгүй байгааг үзвэл илбийн хоосон өрөө санаанд орж ламын нүүр царай ч бараг танигдав. Тайж хэсэг дуугүй байснаа:

	— Жаалаа, чи өнөөдөр хоол идсэн биз дээ? гэж асуув.

	— Үгүй ээ, ноёнтон минь! Би гудамжинд тантай уулзахад өглөөний найман цаг болоогүй байсан шүү дээ гэхэд, 

	— Би тэр үед чинь цаг эрт байсан ч гэсэн хоолоо идчихээд явж байсан л даа гэж эзэн маань хэлэв.

	— Өглөө эрт идэж аваад орой болтол юм идээгүй юм шүү дээ. Чи мэдэх хэрэгтэй. Тийм учраас энэ хугацааг тэсвэрлэж сур. Өнөөдөр бид оройнхоо хоолыг нэлээд орой идэх болно гэв.

	Эзний энэ үгийг сонсоод би арай л ухаан алдсангүй. Миний хувь заяа яагаад ингэж ямагт над дайсагнадаг юм бэ? гэж бодов. Тэгээд урдах бүх зовлонт байдлууд минь бодогдож өөртөө маш их гомдож билээ. Хэчнээн удаан хугацаагаар догшин, харамч ламаас зайлахаар шийдэж яваад зайлмагц, түүнээс долоон дор эзний гарт орж хэчнээн тамаа цайлаа гэж бодохоос өөрийн эрхгүй хоёр нүдний минь нулимс гарч муу Ласарильогийн гунигтай амьдрал иймэрхүү янзаар төгсгөл болох нь дээ гэж харамсаж байв. Гэвч эзэндээ таалагдахыг бодож өөрийн гунигт бодлыг түүнээс нууж цовоо дуугаар:

	— Ноёнтон минь миний нас их залуу байгаа болохоор идэж уухын төлөө төдий л их санаа тавьдаггүй юм шүү. Би өөрийн үетний дотроос хамгийн тэсвэр бүхий ходоодтойгоороо ямагт тэднээс ялгагддаг байсан юм. Миний бүх үйлчилж байсан эзэд минь үүнд минь намайг бүгд магтдаг байсан юм гэв.

	— Хамгийн сайхан чанар байна. Үүнд чинь би чамд их хайртай байх болно. Гахай л өөрийн хир хэмжээг мэдэхгүй цусалдаг юм. Хүн тэгж идвэл үхнэ гэж миний тайж хэлэв. 

	«Зальт минь чамайг мэдэж байна. Мэдэж байна! Тэр сайхан чанар гэдэг чинь хараалаа эдлэг. Бүх эзэд яагаад зовлонт зарц нараасаа ийм чанарыг эрж байдаг юм бэ» гэж би бодлоо. Би үүдний дэргэд шалан дээр суугаад өврөөсөө хэдэн хэсэг талх гаргалаа. Үүнийг христосын буянаар шинэ эзэнтэй уулзахынхаа өмнө аз болоход гүйж олсон байлаа.

	Миний тайж гарт минь байгаа талхыг харчхаад:

	— Жаалаа чи юу идэж байгаа юм бэ? Наашаа ирээч! гэв. Би байдаг нь гуравхан хэрчим талхтай байсан юм.

	Дөхөж очоод бүгдийг нь үзүүлэв. Эзэн өөртөө хамгийн том хамгийн шинийг нь шилж аваад хэлсэн нь:

	— Үгүй мөн олдошгүй сайхан болсон талх байна шүү!

	— Тийм ч сайхан биш, ноёнтон минь гэж би хэллээ. 

	— Үгүй үгүй тун сайхан талх байна. Хаанаас чи үүнийг аваав? Энэ талхыг цэвэр гараар зуурсан юм бол уу даа? гэхэд нь би:

	— Ямар гараар зуурсныг ч бүү мэд их л амттайхан талх гэдгийг нь л мэдэж байна гэв.

	— За тэгээд бурхан бидэнд тусална биз дээ гэснээ хэсэг талхыг амандаа аваачиж шүдээ шигтгээд энэ чинь ер бусын амттай талх байна даа! гэж миний ядуу тайж хэлэв.

	Энэ ихэмсэг ноёны аль хөл дээрээ доголж байгааг би энд ойлгож авлаа. 

	«Ласарильо цагаа битгий алд! Хэрэв эзэн өөрийнхөө хэсэг талхыг чамаас өмнө дуусчихвал юун сайхан юм гээд дахиад л гуйх болно...» гэж би дотроо бодож байв.

	Эзэн бид хоёр нэг нэг рүүгээ огт харалгүй шүднийхээ хурцыг хэрчим талхандаа үзүүлж гарлаа.

	Тэгээд хоёул нэг зэрэг идэж дуусав. Эзэн минь талхныхаа сүүлчийг дөнгөж зажилж дуусаад өөрийнхөө хилэн цамц дээрх талхны үртсийг цуглуулж аваад ам руугаа хийв. Тэгээд зэргэлдээ өрөө рүү орж цорго нь хугарсан хуучин домботой юм авчраад өөрөө ууж аваад, намайг уу гэв.

	Үүн дээр би өөрийнхөө идэх уух юманд мохоо гэдгээ эзэндээ харуулмаар санагдаж, 

	— Үгүй, ноёнтон минь би архи уудаггүй гэж хэлэв.

	— Энэ чинь ус шүү дээ. Жаалаа, зовох хэрэггүй хэмээн эзэн маань тайлбарлав. Би домботой уснаас нь жаахан уулаа. Ийм хоолны дараа миний ам цангаж нэг л их зовоож шальсангүй. 

	Эзэн бид хоёр орой болтол хоосон муу өрөөндөө сууж, эзэн надаас янз бүрийн юм асууж би чадлынхаа хирээр хариулж байлаа.

	Тэгээд эзэн минь нөгөө өрөө рүүгээ намайг дагуулж ороод хэлсэн нь:

	— Ласаро, миний ор дэвсгэрийг яаж дэвсдэгийг харж ав. Үүнээс хойш чи өөрөө дэвсэж чаддаг болох хэрэгтэй.

	Би урт сандлын нэг үзүүрт зогсож, эзэн нөгөө үзүүрт нь зогсоод хоёулаа ор дэвсгэрээ хамтарч заслаа.

	Үнэн хэрэг дээрээ бэлтгээд байх юм ч бага байв. Бид нүцгэн урт сандал дээр зэгсээр сүлжсэн тор тавин түүнийхээ дээрээс элэгдэж эмээлийн дэвсэг шиг болсон нэг дэвсгэр тавилаа. Тэр дэвсгэрийн үс нь бараг халцран алга болоон учир хэчнээн янзлавч тэр нь зөөлөн болсонгүй. Аргагүй шүү дээ. Хатуу юмыг зөөлөн болгоно гэдэг хэцүү байлгүй яах вэ. Тэр сүлжмэл торны нь зэгсний ширхгүүд нь бүгд дэвсгэрээ нэвтлэн гарч яг л эцэнхий гахайн хавирга шиг ёрдойж байв. Тэр нимгэн дэвсгэр дээрээ түүнээс дутуугүй нимгэн дэр тавилаа. Арай ядан нөгөө ор дэвсгэр маань бэлэн болоход бүрий харанхуй болжээ. Эзэн маань над: 

	— Ласаро бүр шөнө болчих шив дээ. Манайхаас зах хүртэл ядаж их хол шүү дээ. Энэ хотод хулгайч нар олон, шөнө явахад аюултай. Яаж ийж байгаад өглөө болтол тэсвэрлэ. Өглөө болохоор бид бурхны авралаар өөрийн аж ахуйдаа ажиллах болно. Үнэнийг хэлэхэд би одоо хүртэл хоол авч бэлтгэдэггүй байлаа. Учир нь би ганцаараа суудаг тул гэртээ иддэггүй юм. Харин үүнээс хойш хоол бэлтгэж байх болно гэв.

	— Ноёнтон минь, миний тухайд та сэтгэл зовсны хэрэггүй. Би шаардагдвал хоолгүйгээр нэг хоёр шөнийг өнгөрөөж чадна гэж би хэлэв.

	— Сайхан чанараа! Эрүүл мэндэд их ашигтай шүү. Хэн бага идвэл тэр урт насална гэдэг сургаалыг чи мэднэ шүү дээ гэж миний эзэн айлдав. «Хэрэв тийм юм бол, би хэзээ ч үхэхгүй дээ. Энэ хортой сургаалыг би одоо хүртэл маш хатуу баримталж явсан болохоор бүх насаараа би үүнд итгэж байх юм бол уу» гэж айж байв.

	Миний тайж толгой дороо өмд, хүрмээ хийж орон дээрээ хэвтээд, намайг хөлдөө хэвтэхийг тушаав. Би ч хэвтлээ. Дөнгөж дуг хийгээд нэг хүн харааж зүхээд байна гэж зүүдлээд сэрчхэв. Түүнээс гадна сүлжмэл тор, миний хавирга хоёр бүхэл шөнийн турш хоорондоо байлдаж намайг унтуулсангүй. Ер нь тэр үед би өвчин, хагацал, өлсгөлөнгөөс болж яс арьс болтлоо турж гүйцсэн байв.

	Тэгээд үүн дээр бүтэн өдөр бараг юу ч идээгүй байсныг хэлэх үү өлсгөлөн хүний нойр ч ер нь хүрдэггүй юм билээ шүү. Эзнийгээ сэрээчих вий гэж би айгаад хөдлөлгүй, өөрийн зовлонт хувь заяагаа бодон хэвтэж байв. Өглөө нь бид хоёр эрт босож миний эзэн өөрийн өмд цамц хүрэм болоод бусад хувцсаа сэгсэрч гүвээд цэвэрлэж гарлаа. Би энэ ажилд нь хичээнгүйлэн туслалцаад дараа нь нүүр гараа угаах ус авчирч өглөө. Эзэн маань цэвэрхэн гэгч хувцаслаж үсээ нямбайлан самнаад эцэст нь өөрийнхөө сэлмийг хуйд нь хийж аваад:

	— Ласаро, чи энэ ямар сэлэм болохыг мэдэх үү? Би үүнийг дэлхий дээрх ямар ч эрдмээр солихгүй юм даг: Алдарт мастер Антониогийн хийсэн бүх сэлмэнүүдээс хамгийн сайн нь юм, хараач! гэж тайж өөрийн сэлмийг хуйнаас нь сугалж хуруугаараа сэлмээ шувтарснаа дахин:

	— Ласаро, сонирх! Би энэ гангаараа хамгийн зузаан баглаа ноосыг нэвт хатгаж чадна! хэмээн гайхуулав.

	«Хэдийгээр миний шүд ган биш боловч жингээрээ дөрвөн зуун граммын дугуй талхыг нэвт хазаж чадна даа!» гэж би дотроо бодож байв.

	Эзэн сэлмээ хуйндаа хийж бүсээ бүсэлж малгайгаа өмсөөд бугуйндаа эрхээ ороож аваад нуруугаа эгцэлж толгойгоо ихэмсгээр гэдийлгээд гарч одохоор явлаа. Гарахынхаа өмнө цувныхаа хормойг зүүн мөрөн дээгүүрээ давуулан хаяж баруун гараараа ташаагаа тулж аваад цовоо дуугаар над:

	— Би мөргөл сонсохоор явлаа. Ласаро чи эндээ байшингаа харж бай. Ор дэвсгэрээ хураачхаад, дараа нь голоос домбоороо ус авчраарай. Явахдаа хаалгаа цоожлохоо мартчихав. Юмыг маань хулгай авчина шүү. Түлхүүрээ энэ дэгээнд өлгөөрэй, би хэрэв чамаас өмнө ирвэл эндээс авах болно гээд миний эзэн гудамжаар зориг төгөлдөр бөгөөд ихэмсгээр алхалж гарав. Түүний явж явааг харахад гүн Аркосскогийн ойрхны хамаатан юм уу, үгүй бол дор хаяж гүнгийн ордны баруун гарын үйлчлэгч гэж эндүүрмээр байлаа. «Дэлхийн бүх юм яасан ч хачин байдаг юм бэ дээ!» гэж би дотроо бодоод «миний тайжтай дайралдсан хэн нэгэн хүн түүнийг өчигдөр орой хоолоо цадталаа идээд, зөөлөн ор дэвсгэр дээр унтаж ханаад өнөөдөр өглөөнийхөө хоол цайг цадталаа идээд явж байгаа хүн гэж санахаас биш, энэ сайхан ноён өчигдөр оройноос эхлээд өөрийн муу зарц Ласарильогийн гудамжинд гуйж олоод бүтэн өдөржин өвөртөө хадгалж явсан хэсэг талхнаас өөр юу ч идээгүй гэж хэн үнэмших билээ. Энэ тайж өнөө өглөө нүүр гараа угаагаад нүүр гарын алчуургүй учраас өөрийнхөө цувны хормойгоор арчсан гэж хэн үнэмших билээ. Хэн ч энэ явдлыг үнэмшихгүй биз ээ. Ертөнц дээр энэ мэтийн бодлогогүй мөртөө, нэр төрийн төлөө юуг ч сүйтгэн бусниулахад бэлэн байдаг хүмүүс хэчнээн байдаг ч юм билээ, бүү мэд гэж би бодож хаалганы дэргэд зогсоод, нарийн урт гудамжаар гараа ташаандаа тулж ихэмсэг зантай явж байгаа өөрийнхөө эзний хойноос харж зогслоо.

	Дараа нь би байшиндаа эргэж ороод таазны нь хөндийгөөс эхлээд зоорийг нь хүртэл нэгжиж юу ч олсонгүй. Тэгээд эзнийхээ өрөвдмөөр ор дэвсгэрийг хураагаад домбыг нь авч гол руу усанд гүйлээ. Голын дэргэдэх нэг цэцэрлэг дотор өөрийнхөө эзнийг хоёр гоё авхайтай зугаалж тэд нарт ямар нэг сонирхолтой юм ярьж байгаа бололтой явж байхыг би харав.

	Би өөрийнхөө замаар явж домбоор ус авчраад дараа нь идэх юм эрэхээр явлаа. Юм эрж явтал, байцайны гол байхыг олоод тэр дор нь ховдоглон идэж орхилоо. Үүнээс өөр энэ удаад юу ч олж чадсангүй. Гудамжаар хий дэмий тэнэж тэнэж буцаж ирээд өрөөгөө цэвэрлэх гэсэн чинь шүүр олдсонгүй. Юу хийе дээ байз гэж бодоод энэ хоосон байшинд хийх юм юу ч олдсонгүй. Тэгээд би сандал дээр суугаад эзнээ ирэхийг хүлээн эзэн минь үдийн үед аз болоход идэх юмтай орж ирж магад гэж бодож суув. Гэтэл миний эзэн хоёр цагийн хонх дуугарахад алга л байв. Аргаа барахдаа би хаалгаа цоожилж түлхүүрээ заасан газарт нь дэгээнд өлгөөд дахиад гудамжаар явлаа. Би өлсөхийн зовлонг тэсвэрлэж чадахыг болиод гараа элгэн дээрээ тавин нүдээ тэнгэр өөд харан намуухан сул дуугаар айлуудаас юм гуйж эхэллээ.

	Би ийм сургуулийг өөрийн эхийн оронд эх болсон их сохрынхоо ачаар сурч авсан юм.

	Энэ хотын хүмүүс тийм ч их өглөгч бишийн дээр энэ жил ургац муутай боловч хотын цаг дөрөв болоогүй байхад би дөрвөн том ливр2 талх олж гэдсэндээ хийгээд бас хоёрыг ханцуй, өвөртөө хийсэн байлаа. Эцэст нь би гэр рүүгээ гүйж явах замдаа бас мах худалддаг зээл дээгүүр орж юм гуйж амжлаа. Нэг сайн санаат эмэгтэй намайг өрөвдөж над тугалын чанасан туруу, жаахан гүзээ хоёр өглөө. Намайг гэртээ буцаж ирэхэд тайж маань гэртээ ирээд цуваа нямбайлан эвхэж сандал дээр тавиад байшин дотуураа урагш хойшоо алхлан явж байв. Намайг дөнгөж ормогц эзэн маань над руу эргэж харав. Удаан хугацаагаар алга болчихлоо гэж загнах нь дээ гэж би бодож байв. Гэтэл эзэн маань загнасан ч үгүй хаагуур явж яваад ирэв гэж асуув.

	— Ноёнтон минь би гэртээ таныг хоёр цаг хүртэл хүлээгээд ирэхгүй болохоор нь хотоор явж сайн санаат хүмүүсээс идэх юм гуйв. Тэд нар над ийм юм өгсөн дөө! гээд би эзэндээ чанасан гүзээ, талх хоёроо үзүүллээ. Миний тайж огт уурласангүй.

	— Би чамайг хоолоо идэхдээ хүлээж ядаад ирэхгүй болохоор чинь ганцаараа идчихлээ. Ласаро чи зөв юм хийжээ. Хулгай хийснээс гуйсан нь дээр шүү дээ. Харин миний зарлага гуйлга гуйж явна гэдгийг нэг ч хүн мэдэж болохгүй шүү. Ганцхан үүнийг л анхаараарай. Мэдвэл үүнээс чинь болж миний нэр төр гутах болно. Миний нууцыг задлахгүй байх гэж би чамд итгэж байна. Тэгээд бас энэ хараалтай хотод аз болоход намайг таних хүн байхгүй бөгөөд ер нь би энэ хотыг үзээгүй байсан бол дээр байсан юм сан гэв.

	— Ноёнтон минь, битгий зов, хэн ч мэдэхгүй байх болно. Хэрэв ямар нэг хүн надаас юм асуувал би үнэнээ үхсэн ч хэлэхгүй хэмээн өчив.

	Эзэн минь:

	— Тэгвэл сайн байна. За нүгэлтэн минь одоо олзоо идэж болно. Ласаро минь чи бид хоёр удахгүй жаргана гэж итгэж байна. Одоо хүртэл над нэг л урагшгүй явдал тохиолдоод байгаа юм. Энэ нь миний бодлоор над ийм муухай байшин дайралдсанаас болсон гэж санаж байна. Энэ байшин ч ёстой хараал хүрсэн газар дээр баригдсан байж магадгүй юм... Тийм байшин байдаг шүү дээ. Тийм байшин, орсон хүн болгонд зовлон эдлүүлдэг юм. Мөнгөө урьдаар төлсөн минь л даанч харамсалтай боллоо. Гэвч сар дөнгөж дуусмагц бид хоёр эндээс зайлна. Энэ байшинг над зүгээр өгсөн ч би энд суухгүй гэв.

	Би эзнийхээ гомдлыг сонсож аваад сандлын үзүүр дээр сууж талх, гүзээгээ гаргаад идэж эхэллээ. Зовлонт ноёноо сэмхэн харсан чинь дэлгэж тавьсан хүрмийн минь хормой дээр байгаа өчүүхэн идэх юм руу нүдээ салгахгүй ширтэж байв. Ийм үед би өөрөө ямар байдгийг биеэрээ олонтоо эдэлж үзсэн болохоор ноёноо би их өрөвдөж байснаар барахгүй юу бодож байгааг нь ч сайн мэдэж байлаа. Надтай үүнийг хувааж иднэ үү гэж дуртай хэлэх байсан боловч хэдхэн минутын өмнө хоолоо идсэн мэт гайхуулж байсан болохоор нь идэхгүй гэж орхих бол уу гэж айгаад хэлсэнгүй. Энэ удаагийн хоол минь өчигдрийнхөөсөө сайн байлаа. Тэгээд ч би өөрөө өчигдрийнх шиг тийм өлсгөлөн биш байв.

	Тэгтэл миний ноён бас л надтай нэг адил юм энэ үед бодсон бололтой намайг дөнгөж юмаа идэж эхлэхийн хамт өрөөн дотуураа явахаа больж над руу ирээд:

	— Ласаро чи юм идэхдээ, чамайг харсан хэн боловч хорхой хүрмээр амтархаж идэх юм. Чиний наадах чинь их амттайхан хоол шиг байна. Саяхан хоолоо идсэн хүн ч гэсэн идмээр санагдах юм гэв. 

	«Энэ чинь ч миний амтархсаных биш харин чиний хорхой хүрээд л тэгж байгаа биз!» гэж би бодов. Тэгэвч ядарсан амьтныг өрөвдөөд:

	— Ноёнтон минь сайн хүн санаагаараа гэгчээр энэ талх бараг шинээрээ шахуу юм. Тугалын туруу нь сайхан чанагдсан юм байна. Хэн ч гэсэн үүнийг амттайхан байх гэж бодох байх гэв.

	— Энэ чинь тугалын туруу юм уу?

	— Тийм ээ, ноёнтон минь, тугалын тагалцаг туруутайгаа байгаа юм.

	— Ласаро, энэ чинь миний хамгийн дуртай зууш байна. Үүнийг би энэтхэгийн галуугаар ч солихгүй дэг.

	— Ноёнтон минь амтлаад үзэгтүн. Тэгвэл ёстой амттай зууш гэдгийг мэднэ дээ гээд би эзний гарт дөрвөн хэсэг зүсэм талх, тугалын туруугаа бариулав. Эзэн минь миний дэргэдэх сандал дээр сууж аваад турууны үе бүгдийг нугалж нохой шиг долоож байгаад идэж гарлаа.

	— Хэрэв сонгинын шүүстэй бол энэ чинь ер бусын сайхан зууш болох байж дээ гэж миний эзэн хэлэв.

	«Чиний дур чинь ямар ч шүүснээс илүү шүү дээ» гэж би дотроо бодож байв.

	Миний эзэн өгсөн юмыг минь цусалчхаад уруулаа шилбүүрдэн долоож байснаа:

	— Би өглөөнөөс хойш одоо болтол амруугаа идэх юм юу ч хийгээгүй юм шиг сайхан амтархаж идлээ. Мөн ч их цадлаа даа...гэв.

	«Бурхан минь чиний цадсан шиг тийм их цадах аюулаас намайг чөлөөлөх болтугай» гэж би бодоод эзэнд домботой ус авчирч өгөв.

	Чанасан тугалынхаа махны хойноос бид хоёр ус ууж аваад идсэн хоолондоо сэтгэл их л хангамжтай унтлаа.

	Эзэн бид хоёр иймэрхүү янзаар арваад хоног амьдарлаа. Ноёнтон хэдийгээр чоно шиг өлсгөлөн явдаг байсан боловч Толедо хотын гудамжаар зугаалахаар өглөө бүрий хувцаслаж аваад ихэмсэг зантай яаралгүй алхаж явдаг байлаа.

	Би ч гэсэн бүх хотын дундуур чонын шогшоогоор шогшин байж оройхон хирд хоёулхандаа бага сага идэх юм олж авчирдаг байж билээ. Үнэндээ хэлэхэд энэ ноёныд амьдрахад над хямдгүй байлаа. Өөрийн зарцыг муу хооллуулж байсан харамч эздийн дараагаар хөөрхий муу Ласарильо би, огт хооллодоггүй харин зарцынхаа гудамжаар явж гуйж олсон юмнаас нь хооллодог эзэнтэй дайралдав. Гэвч би үүндээ гомдоогүй байлаа. Харин би энэ шинэ эзэндээ хайртай боллоо. Хөөрхий юу ч байхгүй хүнээс би юугаа горьдох билээ? Би өөрийнхөө ноёныг хайрлаж ганцхан түүндээ цадтал идэх юм олж авчирч өгөөд өөрөө олонтоо дутуу хооллодог боллоо.

	Нэг өглөө эзэн маань эртхэн босож дан цамцаараа өрөөнөөсөө хэсэг зуур гадагш гарахад нь би дэрэн дээр эвхэж тавьсан гадуур цамц, өмдийг нь эргүүлж сайн үзэж байгаад элэгдсэн нэг хилэн түрийвч оллоо. Түрийвч дотор нь төгрөг ч үгүй мөнгө ч үгүй байсан бөгөөд ер нь мөнгө төгрөг байсан шинжгүй байв.

	«Ийм байдаг байжээ! Миний энэ эзэн үнэхээр ядуу хүн юм даа. Хоосон хүнээс авах юм юу байх вэ? Сохор, лам хоёр юм хэчнээн байвч түүнийгээ харамлаж намайг ганц тамладаг байж билээ. Тийм ч учраас би тэднийг үзэн яддаг байв. Тэр минь ч зөв байжээ. Тэгвэл би энэ хөөрхий амьтныг зөвхөн өрөвдөхөөс өөр арга олдохгүй юм даа» хэмээн би ганцаараа ярьж байв.

	Би юм гуйж, бид хоёр гэдэс цатгалан эв найртай өдөр хоногийг өнгөрүүлсээр л байв. Бид хоёрын аз дутахад энэ нутагт ургац муутай жил болсноос гадна хотын захиргаанаас харь газраас ирэгчид, тэнүүлчид, гуйлгачид, ядуучуудыг нэн даруй хөөж хотоос зайлуулахаар тушаал гаргажээ. «Хэрэв энэ зарлигийг тунхагласнаас хойш Толедо хотын гудамжинд тэднээс хэн нэг нь дайралдвал дөчин удаа ташуурдах ёстой» гэж хотын захиргаанаас тушаал гаргажээ. Дөрвөн өдрийн дараа гудамжинд цугларсан аз муут олон сохор ба гуйланчдыг ташуурдаад хөөж явахыг би цонхоороо харлаа. Би түүнээс хойш айж дахиад гудамжинд гуйлга гуйхаар гарахаа болилоо. Та нар харсан бол бид хоёрыг хаашаа янзтай болсон гэж санана! Эзэн бид хоёр дуу, шуу ч үгүй өглөө, үдийн, оройн хоол ч үгүй хамаг цагаа мацаг барьж өнгөрөөдөг боллоо.

	Энэ өдрүүдэд намайг өлсгөлөнгөөс зэргэлдээ айлын оёдолчин эмэгтэйчүүд аварлаа. Эдгээр эмэгтэйчүүд юм нэхэж шашны мяндагтан нарын оройвчин малгай оёдог байв. Үдийн нь хоолны цагаар нэхмэлчид дээр гүйж очиход заримдаа хэсэг талх, заримдаа сонгинотой хуушуур над өгдөг сөн.

	Энэ үед миний зовлонт эзэн юу идэж байсныг би та нарт хэлэхийг зүрхлэхгүй байна. Ер нь юу ч иддэггүй байсан биз. Эзэн маань чухам хаашаа ямар хэргээр явдаг байсныг мэдэхгүй юм. Юу ч гэсэн юманд яваад буцаж ирэх бүрдээ явахаасаа өмнө байснаасаа улам турчихсан, улам уйтгартай болчхоод л ирдэг байв. Тэхлээр нь би түүнийг бүр үнэн голоосоо өрөвддөг сөн. Горзгор нарийхан сайн угсааны нохой шиг туранхай эзнийгээ гудамжаар алхалж явахыг нь би олон удаа цонхоороо хардаг байж билээ. Миний ноён гэрээсээ гармагц халааснаасаа сүрэл гаргаж, бүгдийн нүдний өмнө дөнгөж саяхан цадталаа хооллосон юм шиг дүр үзүүлж шүдээ чигчилж явдаг сан.

	Ингэдэг нь нөгөө л баларсан «нэр төрийн» хэрэг байсан биз.

	— Өөдгүй муу байшин над дайралджээ. Ласаро чи өөрөө харж байгаа биз дээ, энэ байшин хэчнээн харанхуй өмхий байна даа. Юу ч болсон би байрны мөнгийг урьдаар төлсөн юм болохоор сарын эцэс болтол тэсэхээс л биш яах вэ. Энэ баларсан байшингаас бид хоёр хэзээ нэг зайлах бол гэхээс л би тэсэж ядаж байх юм гэж эзэн маань үргэлж над ярьдаг байж билээ. Тэгж байтал миний эзэнд нэг аятайхан завшаан тохиолдлоо. Нэг өдөр эзэн минь хаанаас ч олсныг бүү мэд түрийвчиндээ баахан цагаан мөнгөтэй чухам л Венецийн бүх эрдэнэсийг өөрийн нь мэдэлд бэлэг болгож өгсөн юм шиг баяр хөөр болж орж ирлээ. Ноён маань цагаан мөнгөө над руу сарвайж баясгалантай дуугаар:

	— Ласаро, энэ мөнгийг ав. Хараач, бид хоёр ч баяжжээ! Зах руу гүйгээд талх, мах архи худалдаж аваад ир. Өнөөдөр чөтгөрийн нүд нь атаархсандаа бүлтрэг! Би шинэ байр хоёулдаа эрж олсон шүү. Бид удахгүй энэ уйтгарт өмхий байшингаас гарах болно. Энэ байшингийн дээвэрт анхны ваар тавьсан хүнд хараал хүрэх болтугай! Энэ байшинд орж суусан хугацаандаа би бүтэн хундага архи ууж, үмх тарган мах ч идсэнгүй, нэг ч мөч тайван байсангүй. Ийм л уршиг ургуулсан байшин над дайралдсан юм!.. Одоо ч бид хоёрт зам нээгдэнэ дээ гэж найдаж байна. Гүй, миний Ласарильо бушуухан мах, архи аваад ир, хоёулаа ёстой нэг хаан хүн шиг хооллоё хөө! гэв.

	Би цагаан мөнгийг нь гартаа оруулаад архи хийх домбоо авч зах руу гүйж явахдаа одоо ч бид хоёр ганц сайн найрладаг цаг болсон доо! хэмээн бодож явлаа.

	Би байдаг чадлаараа гүйж энэ цагаан мөнгөө яаж ашигтай нарийлж зарцуулах арга ухаан сүвэгчлэн бодож эцсийн эцэст миний эзний аз жаргал ингэж ирдэг юм байжээ гэж ганцаараа ярьж явлаа.

	Тэгтэл нэг үхсэн хүнийг оршуулж яваа баахан улс дайралдлаа. Авсыг нь дамнуурга дээр тавиад эргэн тойрон лам, гэлэнгүүд чихцэлдэн явахад нь би тэдэнд зай тавьж өгөхийн тулд байшингийн хана налж зогслоо. Дамнуургын ард нөхрөө үхүүлсэн хар нөмрөгтэй бэлэвсэн авгай чанга дуугаар уянгалуулан:

	— А, хань нөхөр минь, ноён минь! Чи намайг орхиж ямар зовлонд учруулна вэ! Чамайг яагаад надаас салгаж харанхуй, хүйтэн, өмхий, үүрдийн гунигаар дүүрсэн, юу ч идэж уудаггүй байшинд цөлөв дөө! хэмээн уйлан гиншиж явав.

	Энэ үгийг дуулаад миний хөл ирвэгэнэх шиг болж:

	— Ай хөөрхий, ноён бид хоёр яасан үйлтэй хоёр вэ! Энэ үхсэн хүнийг манай байшин руу аваачиж явна шүү гэж би орилоод хэсэг хүмүүсийг түлхэн гарч зэргэлдээ нэг гудамжаар орж гэр рүүгээ хар хурдаараа гүйлээ. Өөрийн муу байшиндаа ухаангүй гүйж орж хаалгаа яаран дарж аваад:

	— Ноёнтон минь хаалгаа дараач! бурхан минь, одоо орж ирэх нь! гэж би эзнээ уухайлж хашхирлаа.

	— Юу болов? Нээрэн ирж явна гэж үү? гэж эзэн минь асуугаад надтай хамт мөрөөрөө хаалгаа тулж зогслоо. Миний энэ үгэнд ноён маань их айж байгааг харвал энэ өдөр ямар нэг тааламжгүй зочин ирэхээс болгоомжилж байсан бололтой байв.

	— Одоохон үхсэн хүнийг манайд авч ирэх нь ээ! гэж би хэлэв.

	— Чи юу дэмийрээд байгаа юм бэ, Ласаро? Энэ чинь юу гэсэн үг вэ? гэж эзэн надаас асуув.

	— Үнэн, үнэн ноёнтон минь, манай байшинд айлын үхсэн хүн авчирч явна! «Хань минь чамайг яагаад харанхуй хүйтэн уйтгар гунигаар дүүрсэн, юу ч идэж уудаггүй байшинд цөлөв дөө» гэж тэр үхсэн хүний авгайн хашхирч байхыг би өөрөө дууллаа. Тэхээр түүнийг манайд авчрах нь ноёнтон минь!..гэв.

	Энэ үгийг сонсоод миний ноёнд онцын хөгжих шалтгаан огт байхгүй байсан боловч их удаан учир зүггүй хөхрөв.

	Тэр нас барсан хүнийг манай байшингийн дэргэдүүр авч өнгөрсөн хойно ч гэсэн би хаалгаа даран айн чичирсээр л байв.

	Миний эзэн элгээ хөштөл инээж ханаад өлссөнөө мэдсэн юм шиг:

	— Ласаро, хаалгаа орхи, хоолондоо гүй. Үхсэн хүнийг аль хэдийн аваад явчихсан шүү гэв.

	— Өршөөлтөн минь, ядахдаа гудамж тойрч далд орог доо гэж би уруу царайлан хэлэв.

	Тэхэд миний эзэн өөрөө хаалганыхаа дэгээг мулталж хаалгаа онгойлгоод:

	— Ласаро, манайд хэнийг ч авчрахгүй, тайван явж болно гэв.

	Би зах руу гүйж очоод архи, хүнс авч гэртээ ирлээ. Бид хоёр тэр өдөр сайхан хооллолоо. Гэтэл би энэ амттайхан хоолны ямар ч амтыг мэдсэнгүй. Над энэ үед бэлэвсэн эхнэрийн хэлсэн харанхуй, хүйтэн байшингийн тухай үг үргэлж бодогдож тэр үхсэн хүнийг манай байшинд авчрах л байхдаа гэж айж байлаа. Үүнээс хойш гурван өдрийн турш л миний сэтгэл нэг л хачин байж билээ. Миний эздийн дотроос хамгийн ядуу энэ тайжийнд дахиад хэдэн өдөр алба өнгөрүүлэв.

	Миний ноён аль нутгийн хүн юм бол яагаад Толедод ирж суусан юм бол гэдгийг мэдэх сэн гэж би их боддог байж билээ. Би эднийд ирсэн анхныхаа өдрөөс эхлэн энэ ноён нь харь газрын хүн юм даа гэж тааварлаж байсан юм. Учир нь энэ хотод түүнийг хэн ч мэддэггүй байв.

	Ноён бид хоёрын сайн хоол идсэн тэр нэг өдөр, ноён маань сайхан зантай орж ирээд миний бодож байсныг яг таасан юм шиг:

	— Би бол хуучин Кастилийн хүн юм. Тэнд миний удмаас дамжиж ирсэн эдлэн газар байдаг юм. Ганцхан харамсалтай нь гэвэл золгүй нэг явдлаас болж төрсөн нутгаа орхиж ирсэн юм даа гэж ярихаар нь:

	— Өршөөлтөн минь, ямар явдлаас болсон юм бэ? гэж би сонирхов.

	— Ласаро, сонсож бай, миний эдлэн газрын зэргэлдээ байдаг нэг хэргэм бүхий өвгөний өмнө би түүнээс урьдаар малгайгаа авч мэндлэхээс дургүйцсэн юм.

	— Эрхэм ноёнтон минь хэрэв тэр хүн чинь танаас настай хүн юм бол та урьдаар мэндэлчихэд хэцүү нь юу байсан юм бэ? Мэндэлснээс болж толгой өвдөхгүй шүү дээ.

	— Үгүй, үгүй би тэр ихэмсэг өвгөнд хэчнээн урьдаж мэндэлдэг байсан гэж бодно. Сүүл сүүлдээ миний дургүй хүрч, дахиад урьтаж мэндлэхгүй гэж шийдээд нутгаа орхиж ирсэн юм.

	— Дэмий үг байна, ноёнтон минь. Би бол өөрөөсөө ахмад хүнд урьдаар мэндлэхийг нэг л их юм гэж үзэхгүй нь байна. 

	— Чи бага байна, Ласаро, тэгээд нэр төрийн хэрэг гэдгийг юу ч ойлгохгүй байна. Нэр төрийн хэрэг гэдэг бол дээд язгуурын гаралтай хүний хамаг баялаг нь юм. Би бол тайж хүн, бурхны өмнө тангараглахад, хэрэв би гудамжинд гүн хүнтэй дайралдахад тэр надтай зүй ёсоор мэндлэхгүй юм бол дараа нь би түүнтэй уулзахад хүрвэл дахиад мэндлэхгүйн тулд өөр гудамж руу зөрж явах юм уу эсвэл ямар нэг газар хоргодож зайлахыг л оролдоно. Тайж хүн бол бурхан, хаан хоёроос өөр энд ч юунд ч бууж өгөх ёсгүй бөгөөд ертөнц дээр өөрийнхөө тайж гэсэн нэр төрийг юунаас ч илүү хамгаалах хэрэгтэй юм.

	— Ноёнтон минь, би ямар мэдэх биш дээ. Танд өөрт чинь тодорхой байгаа биз. Гэвч манай нутагт амандаа хийх хоолгүй байж, алдар нэр ч яамай гэдэг зүйр үг байдаг юм.

	— Ласаро, энэ чинь их бүдүүлэг үг байна. Энэ үгийг доод гаралтай хүмүүс зохиосон хэрэг гэж ноён маань миний үгийг таслаад:

	— Дээд язгууртан цэвэр цусны тайж хүн бол нэр төрөө нүднээсээ илүү хайрлаж явдаг юм. Тэгээд ч би ядуу хүн огт биш ээ. Миний төрсөн газраас арван зургаан лега3 зайтай газар өвөг дээдсийн минь нутагт миний өв газар бий. Хэрэв миний газар дээр байшингууд баривал тэр байшин нэг бүр нь хоёр мянган мараведаас доошгүй үнэ хүрэх байсан юм. Тэгээд гоёмсог тасалгаануудтай том байшингууд барьж болох юм. Түүнээс гадна над, хэрэв эвдэрчхээгүй бол жилд тус бүр хоёр зуун тагтаа тэжээж болохуйц тагтааны байшин бий. Миний тэр газар дээр бас их хөрөнгө бий, түүнийг бүгдийг нь тоочиж барахгүй. Ийм боловч миний тайж гэсэн нэр төрийг хүмүүс доромжлоод байхаар нь би өөрийн бүх өв хөрөнгийг хаяад гарч ирсэн юм. Энэ муу ёрын хотод би сайн алба олж хаана гэж баттай найдаж ирсэн юм сан. Гэтэл миний бодсоноор болсонгүй. Энэ хотод санваартан хүмүүс болоод сүмийн хутагтууд цөөнгүй байгаа юм байна. Гэвч доордсоос доож битгий горьд гэгчээр тэд нарт алба хаахад над сонин биш байна. Дунд гарын цэргийн тайж нар намайг алба хаахгүй юу гэсэн л юм. Ийм хүмүүст алба хаахад бас л таатай биш, цалин хөлсийг нь хүлээнэ гэдэг үгүйтэй адил, тэгээд хооллох нь бараг үгүй шахам, хэрэв тэд нар их л гялайлгавал цоорхой цув юм уу элэгдсэн гадуур цамц л өгнө. Харин ямар нэг хэргэмтэй тайж, гүн, ван нарын бараа бологч болбол л ганцхан гэдэс цатгалан, сэтгэл тайван амьдарч болно. Ай даа хэрэв тийм хүмүүс л дайралдвал би ч ёстой ганц итгэгдэхийг хичээх сэн дээ!.. Би тэгвэл тэдэнд нүүр тал гаргаж худал үнэн ярьж хэнээс ч дутуугүй үйлчлэх сэн билээ. Би тэднийг цэцэн үг биш боловч ялимгүй тоглоомын үгийг нь инээд ханиадаар дүүргэж хөгжөөнтэй болгох сон. Тэгээд ноёдынхоо нүүр дээр хэзээ ч эвгүй үг хэлэхгүй сэн дээ. Хэрэв арга буюу хэлэх хэрэгтэй бол нүдний нь далд хэлэх сэн билээ. Ноёныгоо магтдаг хүмүүстэй би сайхан харилцаж, түүний сэтгэлд тааламжгүй байгаа хүнд ширүүн байж чадах сан билээ. Би ч сайд ноёдод таалагдахыг мэднэ шүү Ласарильо... Гэвч миний аз нэг л дутаад байгаа юм даа. Тийм ч учраас одоо хүртэл над нэг боломжтой ноёнтон дайралдахгүй л байгаа юм гэж эзэн маань надад ийнхүү өөрийн золгүй муу хувь заяанд гомдол гаргаж ярилаа.

	Ингэж байтал гэнэтхэн хаалгыг маань хүн чанга тогшлоо. Намайг хаалга нээмэгц манай байшингийн эзэн, үл таних нэгэн эмгэнтэй орж ирлээ. Тэр хоёр нэг дуугаар бид хоёроос байшингийнхаа хөлсийг нэхэж гарлаа.

	Байшингийн эзэн байрын хөлс, эмгэн нь дэвсгэрийн хөлс нэхэв. Тэр ч байтугай хоёр сарын хөлс гэж миний эзний бүтэн жил дийлэхгүй арван хоёр реалаас илүү мөнгө нэхлээ. Гэвч миний эзэн сандарсангүй тэр хүмүүст түрийвчинд минь задгай мөнгө алга байна, зах дээр очоод задалж ирэхээр минь орой мөнгөө авцгаа гэж хэллээ. Тэгээд эзэн маань байшин, ор дэвсгэр болоод хэдийгээр ашиглаагүй боловч агтын байрны хөлсийг төлөх юм ярьчхаад цуваа нөмөрч аваад байшингаасаа гарч одлоо.

	Байшингийн эзэн, эмгэн хоёр миний ноёны үгэнд орж гэртээ хариад оройхон буцаж ирлээ. Гэтэл тэр хоёр маллагджээ. Тайж дахиад гэртээ ирсэнгүй.

	Эхний шөнө би байшиндаа ганцаараа хонохоос айгаад хажуу айлынхаа нэхмэлчин авгайнд очиж унтлаа. Өглөө нь байшингийн эзэн, нөгөө эмгэнтэйгээ дахиад ирлээ.

	— Ноён алга. Түүний зарц нь энэ байна. Байшингийн түлхүүр нь энэ хүүхдэд бий гэж тэр хоёрт нэхмэлчин авгай хэлэв. Тэр хоёр надаас элдэв юм асууж эхлэхэд нь би юу ч мэдэхгүй гэж хариулаад:

	— Манай ноён мөнгө байхгүй учраас та нараас зугтаасан байх гэж бодож байна гэж би үнэн үгээ хэллээ.

	Эмгэн нь бичээчийн хойноос гүйж, өвгөн нь цагдан сэргийлэхийн ажилтныг авчирлаа. Тэгээд гэрчийн хүмүүсийг дуудаж надаас түлхүүрийг минь аваад тайжийн хөрөнгийг битүүмжлэхээр бүгдээрээ байшинд орлоо. Тэр хүмүүс бүх тасалгаагаар нь явавч юу ч олсонгүй. Хоосон хөндий өрөөнөөс юугаа ч олох вэ дээ.

	— Чиний ноёны юм хаа байна? Хивс, авдар, дэр, хөнжил, хувцас нь аль вэ? гэж тэднийг асуухаар нь би:

	— Мэдэхгүй гэж хэллээ.

	— Эд нар нууж амжсан л даа. Ноёнтон минь энэ хүүхдийг л битгий тавиарай. Ноёныхоо юмыг энэ л мэднэ. Энэ жаал, магад өөрөө зөөлцөж нуусан байх хэмээн эмгэн хашхирав.

	— Тийм ээ тийм, энэ зарцыг нь л байцаа!.. гэж бүгд хашхиралдав.

	Сэргийлэхийн ажилтан над руу ухасхийж намайг заамдаж аваад:

	— За жаалаа чиний эзний хөрөнгө хаа байна, шууд хэлээд орхи. Хэлэхгүй бол би чамайг одоохон шоронд аваачиж хийнэ шүү! гэв.

	Би учиргүй их айж уйлан дуугарч:

	— За танд би бүгдийг хэлье! гэж амлав.

	Бичээч сандал дээр сууж аваад нэг том хамар цаас авч миний хэлсэн бүгдийг тэмдэглэж авахаар зэхэж галууныхаа өдөн үзгийг хурцалж:

	— За, жаалаа хэлээд байгаарай! Битгий ай, чиний эзэнд ямар л хөрөнгө байдаг бол бүгдийг дараалан тооч гэв.

	— Сайн санаат хүмүүс минь миний ноёнд хоёр мянган мараведийн үнэ бүхий сайхан байшин барьж болохуйц хэсэг өмч газар бий, бас хоёр зуун тагтаа багтах эвдэрхий байшин бий гэнэ билээ. Ноён өөрөө над ингэж л хэлсэн шүү хэмээн дагжтал чичрэн байж өчив.

	— Аа тийм бий, түүнд газар байгаа юм бол тэр газрыг нь худалдаад түүнээс өрийг нь суутгавал болох юм байна. Ноёны чинь тэр газар хаа байгаа юм бэ, хэлээрэй, жаалаа! гэж цугларсан хүмүүс цөм хашхиралдав.

	— Ноёны төрсөн газраас арван зургаан лега зайтай газар байгаа юм гэнэ билээ.

	— Ноён чинь хаа төрсөн юм бэ?

	— Өөрийнхөө өвөг дээдсийн нутагт.

	— Өөрийнхөө өвөг дээдсийн нутагт гэнэ ээ?.. Чиний мэдэж байгаа бүх юм чинь энэ үү дээ тэгээд гээд бичээч, сэргийлэхийн ажилтан хоёр бараг хагас цаг хиртэй учир зүггүй хөхрөлдөв. Тэхлээр нь манай байшингийн эзэн, эмгэн хоёр уурлаж миний ар нуруу, хавирга сүврэг рүү нударч гарлаа. Над энэ тухай цааш мэдэх юм байхгүй болохоор тэд нарт дахиад хэлэх үг ч олдсонгүй.

	— Энэ хүүхдийг орхио, орхи! Энэ юу ч мэдэхгүй. Ноёныд саяхан ирсэн юм. Энэ жаалд эзэн нь ерөөс хоол өгдөггүй учраас үргэлж манайд ирж юм иддэг байсан юм. Үүнд буруу байхгүй гэж нэхмэлчин эмэгтэйчүүд хэллээ.

	Сэргийлэхийн хүн намайг чөлөөлөн тавихаар тушаахад, би цаашаа ер нь юу болдог бол доо гэж бодоод явалгүй зогсож байв. Тэгээд юу болсон бэ гэвэл: Сэргийлэхийн хүн, бичээч хоёр байшингийн эзэн, эмгэн хоёроос зарцуулсан цаг, гаргасан хөдөлмөрийнхөө мөнгийг нэхээд суучихлаа. Байшингийн эзэн, эмгэн хоёр байранд суугчаас улаан мөнгө аваагүй учир хөлс төлөхгүй гэж мэтгэлцэв. Гэтэл бичээч, сэргийлэхийн хүн хоёр өөр ажил хийж олох орлогоо алдсан тул хоёр реалаас доошгүй мөнгө авна гэж хашхирцгаалаа.

	Үр дүнгүй удаан маргалдсаны эцэст сэргийлэхийн хүн нь хөгшний муу дэвсгэрийг хөлсөндөө авахаар шийдлээ. Тэгээд дэвсгэрийг нь мөрөн дээрээ хаяж аваад гадагш гарахад хөгшин, дэвсгэрийнхээ нэг сэжүүрээс нь чаргууцалдаж байшингийн эзэн нөгөө сэжүүрээс нь бичээч бас нэг сэжүүрээс нь чангааж чанга хашхиралдан хараацгааж дөрвүүл зууралдан ноцолдож гарлаа. Хамгийн эцэст нь энэ муу дэвсгэр миний эзний өрийг төлөх болж дээ гэж бодож байтал түүнийг хэдэн хэсэг болгон таслаад хаячхав. Ингэж би гурав дахь эзэндээ хаягдлаа. Дахиад би эзнийгээ ер үзсэнгүй.

	«Ээ, Ласаро чи бусад хүнтэй адил болж төрөөгүй юм даа. Нарт ертөнц тогтсон цагаас хойш зарц нар эзнээсээ зугтаадаг байхад эзэн нь зарцаасаа зугтаадаг юм байж дээ!» гэж өөрийн гунигт хувь заяандаа гасалж, энэ үгээ аман дотроо олон давтан хэлдэг байж билээ. 

	
ЭЦСИЙН БУЮУ ДӨРӨВДҮГЭЭР ХЭСЭГ

	 

	Ласарильо бусад эздэд хэрхэн яаж зарцлагдсан ба пап ламын зарлиг бичиг худалдагчийн бараа бологч болж үйлчилсэн хийгээд эцэст нь Ласарильо хэрхэн яаж хотын зарлагч болж сайн амьдралтай залгав?

	 

	Дөрөв дэх эзнээ эрж олох цаг над тулгарав. Энэ нь тийм ч хялбар биш байв. Эхлээд би «Өршөөл» гэдэг бүлгэмийн гишүүн нэг ламынд зарцаар орлоо. Энэ нь чухам ямар бүлгэм байсныг би сайн мэдэхгүй юм. Харин энэ ламын өршөөлөөр би амьдралдаа анх удаа шаахайтай болж авлаа. Гэсэн ч би шаахайгаа нэг долоо хоногийн дотор элээчхэв. Миний эзэн айлаар зочлон явах дуртай бөгөөд намайг ч хойноосоо чирээд амраадаггүй байв. Лам маань лам хүний баринтаг өмсөж уншлага хийх нэрийдлээр зуушны газар наргин хооллох, дуган хэсэж хотын хов хөөцөлдөх ажил эрхэмлэнэ. Иймэрхүү маягаар лам нь өөрийн муу зарц намайг бараг өдөр шөнөгүй бүх хотыг хэрэн гүйлгэнэ. Би эзэндээ сайн идэж ууж авах томоохон хурим, христос шашны мөргөлийн ёслол, буян үйлдэх зэрэг ёслолууд хаа хаа хэзээ болох гэж байгааг мэдэж өгөх үүрэг бүхий байв. Ингэж их гүйхэд миний шаахай элэгдэхээр барахгүй миний өөрийн бие минь ч тэсэхээ болилоо. Би энэ ламаас бүрмөсөн хагацаж пап ламын зарлиг худалдагчийнд зарцаар орлоо. Энэ эзэн шиг ийм худалч ичгүүргүй хүнийг би ер үзээгүй, хойшид ч бараг үзэхгүй байх аа! Энэ золиг, пап ламын нүглийг арилгагч эрээн цаасыг хэчнээн амархан борлуулдаг гэж санана! Язгуурт авхай нар, ядуу тариачин эмэгтэйчүүд, худалдаачид, цэргийн хүмүүс, үсчид, хотын дотор мөнгө задалж байдаг хүмүүс энэ цаас бүрийг арван хар нүглээ арилгах юм гэж итгээд үнэ ярилцахгүйгээр дөрвөн цагаан мөнгө тоолж авдаг сан.

	Аль эрт гучин жилийн өмнө буруу санаатан нарын эсрэг явуулсан аян дайнд оролцогсдын нүглийг арилгахаар зориулж талийгаач пап ламаас гаргасан цаас гэдгийг энэ итгэмтгий хүмүүсийн хэн нь ч мэддэггүй аж.

	Эзэн маань өөрийн гүйлгээ муутай барааг борлуулах мянган аргыг мэддэг байсан ба шинэ газар ирэх бүрийдээ л шинэ ов мэхийг бодож олдог сон.

	Бид хоёр ямар нэг жижиг юм уу том тосгонд очиход миний зальт эзэн юуны өмнө тэндхийн лам нарт энгийн бэлэг болгон заримд нь Мурсид нутгийн шанцай, хэрэв энэ үед шанцай хямд байвал заримд нь мод шиг болтлоо хатсан тавхан лийр бас заримд нь хоёр нэмбэг буюу зөрч эсвэл тоор өгдөг байв. Ингэж миний эзэн их мөнгө гарздалгүй сүм хийдийн лам нарт тал засдаг сан. Ийм болохоор ч энэ нутгийн хүмүүс пап ламын комиссар ноёны минь үг бүхнийг анхааралтай сонсож түүнд итгэх нь ч аргагүй аж. Гэтэл миний эзэн сүм дуганы лам нарыг ганцхан зөрч, тоороор ч баярлуулаад санаа амардаггүй, харин тэдгээр лам нар нь латин хэл хир зэрэг мэддэг ба аль хир номтой эсэхийг урьдаар мэдэж авахыг оролддог байв. Хэрэв ямар нэг лам эрт үеийн хэлнүүдийг сайн мэддэг байвал миний комиссар түүнтэй латинаар ярихгүй, харин цэвэр испани хэлэн дээрээ эрт цагийн латины эрдэм ухааныг гайхан шагшиж мянга түмэн үгээр зулгуйдна. Хэрэв ямар нэгэн лам латин үг сонирхохоосоо илүү өөрийн орлогыг нэмэгдүүлэх ажлыг сонирхдог хүн гэдэг нь танигдвал миний эзэн, Фома Аквинский өөрөө ирсэн юм шиг бүтэн хоёр цаг чөлөө завсаргүй латинаар урсгаж гарна. Тэхэд нь мулгуу муу лам сандран нүдээ ирмэхээс өөр юу ч ойлгохгүй болж толгойгоо дэмий дохин ноён комиссарын хэлсэн бүхнийг зөвшөөрнө. Хэрэв энэ нь тус болохгүй байвал эзэн минь бас ямар нэг өөр мэх олно. Мань пап ламын комиссар энэ, тэр, худал үнэн үгээр цаасан малгай өмсгөх юм уу сайхан гэгч хуурч байгаад өөрийн цаасыг борлуулж аваад өөр газар явдаг сан.

	Гэтэл Толедо хотоос хол бус нэг жижиг тосгонд очоод миний эзэн гурван өдөр дараалан өөрийн авч яваа зарлигийн бичгийг магтан гудамжаар явж хичээн мэхлэвч нэг ч зарлиг худалдаж чадсангүй. Эндхийн хүмүүс, янз нь тийм их итгэмтгий биш учир пап ламын зарлигийг худалдаж авахыг яарсангүй бололтой. Тэхлээр нь миний эзэн уурлаж тэр хотын хүмүүсийг буг чөтгөрт нь хүрч хараагаад нүглийг нь цагаатгахгүй гэж зүхлээ. Дараагаар нь хүмүүсийг дуганд цуглуулж ариун санваарт папын зарлигийн аврагч чадлыг гайхуулж үг хэлэхээр шийдээд маргааш өдөр нь номлол хийхээр боллоо. Урьд орой миний эзэн оройн хоолныхоо дараа зочид буудлын доод талын танхимд эндхийн сэргийлэхийн нэг хүнтэй даалуу тоглолоо. Тэр хоёр тоглоом дээрээ булхайцаж чанга дуугаар маргалдан хэрэлдэж эхэллээ.

	— Чи муу дээрэмчин гэж миний эзэн сэргийлэхийн хүнийг хашхирахад хариу болгож:

	— Чи луйварчин гэж сэргийлэхийн хүн орилов.

	Комиссар хаалганы дэргэд байсан жад шүүрэн авч, сэргийлэхийн хүн сэлмээ шүүрч ухасхийгээд энэ хоёр алалдахад хүрч байв. Дуу чимээгээр нь гүйж ирсэн хүмүүс уур нь багтаж ядсан тэр хоёрыг арай чармай салгав. Тэр хоёр салгаж байхад зогсоо зайгүй бие биеэ занаж зүхсээр л байв.

	— Чи муу луйварчин чиний тэр зарлиг чинь хуурамч цаас! гэж сэргийлэхийн хүн хашхирахад, миний эзэн:

	— Чам шиг нүгэлт амьтан өршөөл байхгүй үхнэ дээ! гэж хашхирна. Пап ламын комиссарыг номхотгохын тулд цугларсан хүмүүс сэргийлэхийн хүнийг аваад явав. Комиссар маань баахан хашхирч аваад дараа нь өөрийнхөө өрөөнд оров. Би удалгүй унтсан болохоор энэ орой комиссар сэргийлэхийн ажилтантай дахиж дайралдсан эсэхийг та нарт хэлж мэдэхгүй байна.

	Маргааш өглөө нь хүмүүс пап ламын комиссарын номлолыг сонсохоор цугларав. Цугларсан олны дунд:

	— Энэ комиссарын зарлиг бүхий бичиг нь хуурамч юм гэсэн биз дээ! Өчигдөр буудлын газар дээр сэргийлэхийн ахмад ажилтан өөрөө тэгж хашхирч байсан шүү дээ гэж шивнэлдэхэд, 

	— Хуурамч юм, хуурамч юм! гэж нэгнээс нөгөөд дамжин түгж байв.

	Хэрэв өчигдөр орой өөрийнхөө нүглийг арилгахаар зарим хүн нь пап ламын зарлиг бүхий энэ бичгийг арван мөнгөөр ч хамаагүй авъя гэж бодож байсан бол одоо дуган дотор байгаа бүх хүмүүсийн дотроос бид хоёрын энэ цаасыг бүхэлд нь сохор зоосоор ч авах хүн олдохгүй болсон мэт санагдаж байв.

	Гэвч пап ламын комиссар дуганы индэр дээр гарч ирээд:

	— Үнэн итгэлт христос мөргөлтөн нар минь ариун энэ дуганаас битгий гарцгаагтун! Та бүгд өөрийн биеэс нүглийн хар ачааг авч хаяцгаа! Дээдийн ариун римийн пап ламын аврагч энэ зарлигийг авагтун! Зөвхөн ганцхан зарлигийг худалдаж авбал нэг дор олон нүглийг арилгаж чадна гэж хүмүүст тод бөгөөд баясгалантай хоолойгоор тайлбарлаж гарлаа.

	Тэгж байтал урьд өдөр нь миний эзэнтэй хэрэлдсэн нөгөө сэргийлэхийн ахмад ажилтан дуган дотор орж ирээд:

	— Сайн санаат хүмүүс минь! гэж тайван бөгөөд чанга дуугаар дуган дүүрэн цуурайтуулан хэлэхэд эргэн тойрон нам гүм болов. Дахин:— Сайн санаат хүмүүс минь! Миний үгийг сонсооч гэж та бүгдээс хүсэж байна! Энэ хүн чинь хууран мэхлэгч шүү. Зарлигийн бичиг нь ч хуурамч бичиг байгаа юм. Мөнгөө дэмий битгий гарздацгаа, битгий худалдаж авцгаа, энэ цаас чинь дэмий хоосон цаас шүү дээ! Энэ луйварчин цаасаа борлуулахад минь намайг туслалц чамд зохих хувийг нь өгнө гэсэн юм. Тэгээд та бүгдийгээ хуурахыг сэтгэл минь тэвчиж чадсангүй болоод энэ бүгдийг зарлаж байгаа юм. Үүний үгийг битгий үнэмш энэ чинь адгийн муу луйварчин шүү! Би үүний луйварт гар бие оролцохгүй гэдгээ хэлье! гэхэд дуганд байгаа хүмүүс айцгаан ай, уй гэж болгоомжилж байтал сүм дотор зодоон гарах вий гэж хэдэн хүн тэр сэргийлэхийн ажилтан руу гүйж очоод түүнийг гадагш гаргах гэв. Гэтэл миний эзэн гараа зангаж тэднийг зогсоогоод:

	— Ноёдоо, энэ хүнд бүү гар хүр, ярих дуртай бол ярьж байг гэж хэлэв.

	— Би таны хуурамч аргын талаар олон юм яримаар байна, ноёнтны комиссар минь, гэвч өнөөдрийн хувьд энэ ч бараг болно биз дээ! гэж сэргийлэхийн ажилтан хашхирав.

	"Миний эзэн намуухнаар өвдгөө нугалж нүдээ дээш нь хараад хоёр гараа дээш нь тааз өөд сарвайлгаад:

	— Бурхан багш минь! Чамаас юм бүхэн нуугдаж чадахгүй. Чи л ганцаараа бид хоёрын хэн нь зөв, хэн нь буруутайг харж байгаа биз... Энэ нүглийг би уучилдаг юм гэхэд бурхан тэнгэр чи ийм доромжлолыг яахан тэсвэрлэж чадах билээ. Бидэнд өөрийнхөө гайхамшигт их ид шидээ илгээхийг гуйя. Хэрэв энэ хүний зөв байгаад, миний ид шидэт ариун зарлигийн бичиг хуурамч байвал би энэ индрийнхээ хамтаар долоон тохой газар дор шигдье. Хэрэв таны агуу их өршөөлийн дор байгаа боол нарын нүглийг арилгуулахгүйн тулд худал гүтгэж буг чөтгөртэй энэ нүгэлтэн нөхцөж байгаа бол үүнийг дор нь ниргэнэ үү эзэн тэнгэр минь гээд миний эзэн дөнгөж сүүлчийнхээ үгийг хэлж дуусмагц дуган дотор «түг» гэсэн чимээ гарч сэргийлэхийн ажилтан сүмийн шатны чулууг шилэн хүзүүгээрээ цохиж таталдан унав. Түүний царай нь муухай хувирч завжаар нь цагаан хөөс бургиж гар хөл нь таталдаад шалан дээр өнхөрч үл мэдэг дуу гарч байв.

	Хөсөр унасан түүн дээр олон хүн үймэлдэж тэдний дуу чимээнд юу ч сонстохыг болив.

	«Бурхан минь, энэ хүнийг аваач!» гэж зарим нь хашхиралдав. 

	Сэргийлэхийн тэр заяа муут ажилтан шалан дээгүүр өнхөрсөөр л байв. Тэгж байтал хоёр гурван явуулын хүн гүйж очоод шууд гараас нь барьж авав. Тэгтэл нөгөө лүд чинь барьж авсан хүмүүсийн нүүр цээж рүү мутраа шаамагц тэд түүнийг тэр дор нь тавьж орхив. Бас хэдэн зоригтон эр түүний хөлөөс бариад авах гэсэн боловч тэднийг галзуурсан илжиг шиг өшиглөхөд тэд яаж ч чадсангүй хоцров.

	Ингэж байхад миний эзэн энэ дуу чимээг огт сонсоогүй юм шиг өвдөг нугалан, нүдээ тэнгэр өөд ширтэн гөлөрсөөр л байв. Эзний дэргэд хүмүүс бөөгнөрөн ирж энэ сэргийлэхийн заяа муут хүнийг аврахыг ам амандаа гуйж эхлэв. 

	— Ноёнтон комиссар минь, үүнийг хараач үхэж байна! Хөөрхийг зовлонгоос хөнгөлж өгөөч дээ! гэж нэг эмэгтэй хашхирав.

	— Заяагүй амьтныг өөрийнх нь худал үгэнд шийтгэж байгаа юм!.. Бид бүгдээрээ үүний буруу болохыг харж байна. Ариун санваартан минь, хөөрхий амьтныг зовлонгоос хагацааж өгнө үү? гэж өөр нэг эмэгтэй хашхирав.

	Ноён комиссар унтаж байгаад ирсэн юм шиг нүдээ арай гэж доош буулгаад эхлээд эргэн тойрон байгаа хүмүүс өөд харж дараагаар нь шалан дээгүүр өнхөрсөөр байгаа сэргийлэхийн хүн лүү харж:

	— Сайн санаат хүмүүс минь та нар бүгдээрээ энэ нүгэлтэн бурхан тэнгэрээс шийтгэж байгааг харсан гэрч нар учраас заяа муут энэ хүнд нөхөцсөн буг чөтгөрийг нь хөөж сэргээн босгохыг тэнгэр бурханд өвдөг сөхрөн мөргөцгөөе гэв.

	Миний эзэн индэр дээрээсээ бууж сөхрөхөд түүнийг дагаад бүх үйлчлэгч, зарлага, мөргөлчид сөхөрч бүгд хоолой нийлүүлэн урт уншлага уншиж гарлаа. Дараа нь миний эзэн загалмай сахиусаа авч сэргийлэхийн хүний дэргэд очоод нүдээ цагаанаар нь эргэлдүүлж байж тэнгэр өөд хараад нүглийг нь хөөх уншлагын үг хэлж духан дээр нь зарлигийнхаа бичгээс нэгийг тавив. Сэргийлэхийн ажилтан ч тэр дороо өшиглөхөө болиод гашуудан орилж комиссарын хөлд унаж:

	— За өршөөлтөн минь намайг уучилна уу. Юу хийснийгээ би өөрөө мэдэхгүй байна. Чөтгөр буг нөхцөж ийм хортой үг хэлүүлсэн байх. Танай ид шидэт энэ ариун зарлигийн бичгийг авч байгаа хүмүүс тэр чөтгөрийн хүрээнээс ангижрах нь гэж буг чөтгөр дургүй нь хүрсэн байлгүй... ноён комиссар минь намайг өршөөгөөч!гэв.

	Дараа нь миний эзэн сэргийлэхийн хүнийг босож ирээд бүх хүний өмнө буруугаа наманчил гэж тушаав. Дуган доторх хүмүүс цөм пап ламын зарлигийг худалдан авахаар үймэлдэн миний эзний өмнө нүглээ арилгахыг хүссэн хүмүүсийн нэг их урт цуваа бий боллоо.

	Пап ламын комиссарын энэ зарлигийг орой болоход ганцыг ч аваагүй хүн нэг ч үлдсэнгүй. Талийгаач пап ламын тамгатай энэ гөлгөр хэсэг цаасыг эрэгтэй, эмэгтэй, охид, хөвүүд, зарц, шивэгчин бүгд өрсөлдөн авлаа.

	Сэргийлэхийн хүний золгүй явдлын тухай мэдээ бүх тойргийн хэмжээгээр тэр даруй түгжээ. Бидний очсон газар бүхэнд хүмүүс чихэлдэж байгаад зарлигийн бичгийг авдаг боллоо. Миний эзэнд ч гэсэн мөргөлчдийг дуганд цуглуулж урт удаан цагаар номлол хийх хэрэгцээгүй боллоо. Ямар ч хотод бид хоёрыг очмогц олон хүн тойрон хүрээлж манай зарлиг бүхий бичгийг болсон сайхан алим үнэгүй тараан өгч байгаа юм шиг шүүрэн авцгаадаг сан. Миний эзэн хоёр долоо хоногийн дотор мянга гаруй зарлигийн бичиг худалдав.

	Чин үнэнээ хэлэхэд би ч гэсэн тэр үед бусдын нэг адил сэргийлэхийн нүгэлт тэр хүнийг ингэж хүндээр муурч унах шийтгэлийг миний эзэн оногдуулав гэж итгэж явлаа.

	Гэтэл би удалгүй үнэн царайг нь мэдэж авав.

	Би нэг шөнө буудлын байшинд унтаж байгаад шөнө дундад сэрэхэд миний эзэн сэргийлэхийн хүнтэй ширээний хоёр талд суугаад лааны гэрэлд мөнгөө хувааж байв. Би унтаж байгаа юм шиг дүр үзүүлж байгаад тэдний яриаг сайн чагнаж авлаа. Тэр хоёрын, хүмүүсийг дуганд сайхан мунхруулж пап ламын хуучин зарлигийг худалдаалснаа ид хөөр болон ярилцаж байгааг сонсоод «Ласаро чамд бас нэг сургаал болох нь тэр чамд хувь заяа чинь сайн эзэн илгээх юм даа, энэ бүгдийг чи дороо суурьтай дотроо бодолтой санаж аваад луйварчид энэ итгэмтгий хүмүүсийг хуурдагтай адил өөрийгөө битгий хууруулж байгаарай» гэж бодож байв. Өөрийн тав дахь эзэнтэй би ингэж дөрвөн сар амьдарлаа. Энэ хугацаанд би олон газраар явж их ч юм үзлээ.

	Зарлигийн худалдагчийн бараа бологчийн ажил хийснийхээ дараагаар би нэг будагчин хүний зарцаар ажиллах боллоо. Би тэр будагчин хүний дэргэд өдөр шөнөгүй будаг нухаж идэх уух юмгүй шахам амьдарч байв. Тэр үед эр бие минь өсөж нэлээд торниун хүү болсон байлаа. Нэг өдөр намайг дуган дотор нэлээд доогуур зиндааны нэг лам өөртөө ажил хийлгэхээр авлаа. Би ашгүй явдал суудалгүй дуган дотор ажиллах байх гэж бодож байтал тэр лам над нэг илжиг, дөрвөн том ган хувин, ташуурын нэг бороохой өгөөд хотыг бядан хэсэж айлуудад ус зөөж өгөх ажилд явууллаа. Миний түрүүчийн эздэд зарагдаж байсныг бодвол миний энэ ажил над тааламжтай санагдлаа. Би эзэндээ хэлэлцэж тохирсон ёсоор өдөр бүрийг гучин мараведи өгч түүнээс илүү гарсан бүгд нь миний халаасанд ордог байв. Дөрвөн жилд мөнгө хуримтлуулж байж өөртөө нэг ханцуйдаа нөхөөстэй хүрэм, саагаар эмжсэн нэг тэрлэг, элэгдсэн нэг муу цув, элэгдэж эмтэрсэн нэг сэлэм худалдаж авлаа. Иймэрхүү янзаар хувцаслаж аваад би нэг өдөр эзэндээ:

	— Өршөөлтөн минь, өөрийн илжгийг та одоо ав даа. Би ус зөөх ажил хийхгүй гэж хэлэв. Дараа нь дахиад их өлсөхгүй шиг хэт хүнд биш ямар ажил хийе дээ гэж боддог боллоо.

	Тэгтэл ашгүй муу Ласарильогийн аз болж намайг хотын зарлагчаар авлаа. Би бүх хот дундуур явж худалдах байшин эд хогшил болоод оргосон хэрэгтэн зэргийг зарладаг болов. Миний хоолой хэнд ч мөчөөгөө өгдөггүй чанга бөгөөд би ч өөрийн ажилд дадлагажиж одоо хэнд ч гологдмооргүй эр боллоо. Туламтай архи худалдах, эдэлгээний луус авах, эсвэл хулгайд алдсан морь олох зэрэгт Тормесийн Ласарильод очих хэрэгтэй гэдгийг хүн бүхэн мэдэх болжээ. Ийм хэрэгт Ласарильогийн оролцоогүйгээр ашиг гарахгүй гэдэг нь хэн бүхэнд тодорхой ч болж.

	Би гудамжаар явахдаа ямагт домботой архи лийр, тоор бүхий том сагстай явж байна. Энэ нь миний хот дундуур худалдахаар зарлаж яваа барааны минь гэрчилгээ юм.

	Одоо Ласарильод бүгд хайртай боллоо. Учир нь нэгд би бүгдэд нь хэрэгтэй хүн болж, хоёрт би долоон эзэнд үйлчилж, зарцлагдаж их юм үзсэн толгой болохоор хэн ч гэсэн миний түүхт явдлын үнэнийг сонсохыг хүсдэг болжээ.

	Өөрийн амжилт ба золгүй явдлуудыг бичсэн энэ тууж уншигч та бүгдийн залхууг бүү хүргээсэй гэж бодох юм.

       Пенелопа гэдэг бол эртний грекийн «Илиада» ба «Одиссея» гэдэг шүлэглэсэн үлгэрийн баатруудын нэг нь болох Одиссея хааны эхнэр билээ. Траянскийн дайны дараагаар Одиссея нь удаан тэнэж газар бүрий явсан хүн юм. Түүнийг нутагт нь үхсэнд тооцож эхнэрийг нь өөр хүний гэргий болгохоор гуйхад Одиссеядаа үнэнч Пенелопа нэгэнт нэхэж эхэлсэн бүтээлгээ дуусгахаас нааш хэнд ч очихгүй гэж тангаргаа өгчээ. Сүй тавигчид нь хэчнээн хүлээвч Пенелопа өдөр нь юмаа нэхэж шөнө нь нэхсэн юмаа задалдаг учир түүний ажил ер дуусдаггүй байжээ.

       ливр— Одоогийн 500 грамм орчмын жинтэй эрт цагийн жин хэмжүүр болно.

       Лега— Эртний Испанийн зам хэмждэг хэмжээ.

